
Kabanata 1

UNANG HAKBANG
SA KABABALAGHAN

KAHANGA-HANGA! Maganda kahit
sinauna...

lyon ang nasambit ni Donya Concha
pagkakita pa lang sa labas ng malaking bahay
na iyon. Talagang luma na kung pag-uusapan
dahil pinaghalong Spanish at American style
ang dating nito. At itinayo ito bago pa lusubin
ng mga Hapon ang Pilipinas. Pero malakas pa
itong lalaban kahit sabihin pang Signal
Number 5 ang bagyong sasalakay.

Gawa sa kongkreto ito. Kulay pulang tisa
ang bubong. Marmol ang sahig, maging ang
mga balustre sa hagdanan at balkonahe. lyon
nga lang at medyo kupas na ang pintura.

“Kaunting retoke lang... at mas maganda
pa ang lalabas,” sabi ng abogado sa may idad
na mag-asawa.

Sina Donya Concha at Don Manuel ang
mag-asawang matanda. Naglalaro sa
sisenta’y singko anyos ang idad ng mga ito.
Sila ang bibili ng lumang bahay na iyon sa
Sta. Cruz, Laguna.

Ngayon, matutupad na ang pangarap ni
Donya Concha. Ang magkaroon ng antigong
bahay. At manirahan sa isang hindi kalayuang

probinsiya. Eh, anong dahilan niya?

Kung ikukumpara kasi ang pamumuhay
nila sa Amerika at Maynila ang sa probinsiya,
hindi hamak na mas maganda sa Laguna.
Tahimik ang kinatatayuan ng bahay na iyon
kahit nasa tabing daan. At sa tagiliran, naroon
ang malinis pang ilog Sta. Cruz na lumalagos
sa Laguna Bay.

Malapit din ito sa pamilihang bayan.
Maging sa simbahan at munisipyo. Wala nga
lang matataas na gusali. Sa kabilang banda,
hindi naman kailangan ng mag-asawa ang
luxury places.

Talagang mayaman sina Don Manuel at
Donya Concha, kung pera ang pag-uusapan.
lisa lang ang kanilang anak at nasa Amerika
ito kasama ang sariling pamilya. Ang mag-
asawa’y doon na rin lumalagi at
pabakabakasyon na lang sa Pilipinas. Lalo
na’'t panahon ng taglamig.

“Umuwi na tayo sa Pilipinas, Manuel. May
sarili nang pamilya ang anak natin. Ang gusto
ko'y ipagbili ang bahay sa Maynila. At bumili
tayo ng iba sa probinsiya.” lyon ang sabi ni
Donya Concha sa asawa noong nasa Seattle.

Hindi sinasadyang may nakilala sila roong
Pilipino na pinamanahan ng bahay ng lola sa
tuhod. Pero wala raw itong balak na tumira
roon. At dahil nakagaangang-loob ang mag-
asawa kaya inalok sa kanila ang bahay. At ito

nga ang bahay na bato dito sa Sta. Cruz.

“It's so beautiful!” bulalas ng Donya.

Kung nagandahan siya sa labas ng bahay,
lalo na sa loob. Maganda nga siguro sa
paningin ng matandang mag-asawa. Dabhil
may touch of class ang istilo sa loob. Kung
nakarating ka na sa loob ng bahay ni Hen.
Aguinaldo sa Kabite parang nakita mo na rin
ang bahay na ito.

May mga kagamitan pa sa loob. Mga
upuang solihiya. Aranyang medyo binahayan
na ng gagamba. Mga naglalakihang
palamuting bangang galing sa Tsina pero ang
lahat ng mga ito ay may saklob na puting
kumot para hindi maalikabukan at marumihan.

Naglaro ang paningin ni Donya Concha.
Dumako sa bahaging kaliwa ng salas. At
napatitig sa kakaibang mataas na bagay na
naroon. Gaya ng ibang kasangkapan, may
takip itong kumot.

Inivan ng matandang babae ang mga
lalaki at marahang lumapit ito sa nakita.
Hinawakan nito ang isang dulo ng nakatakip
na kumot at biglang hinila iyon. Sa pagkagitla
ay napasinghap ang babae dahil isang life-
size na rebultong kahoy ng Igorot ang
lumantad sa kanyang paningin.

Biglang naging kakaiba ang pakiramdam
ng Donya. Sa pagtitig niya sa istatwang Igorot
ay binalot agad ang buong katawan niya ng

kilabot at paninindig ng balahibo.

Ewan kung ano pero bigla niyang nadama
ang panlalamig ng buong katawan. Hindi niya
maipaliwanag ang panlalaki ng kanyang ulo.

Parang sa oras na iyon ay tila gusto
niyang sumigaw ngunit hindi naman niya
magawa. Walang makalabas na tinig mula sa
kanyang bibig at lalamunan na tila pinipigilan
ng hindi niya maipaliwanag na lakas. Nang
bigla ay ginising na lang ang kanyang ulirat ng
tinig ng abogado.

“Okey na ho ba sa inyo ang kundisyon ng
bahay at ng mga gamit, Donya Concha?”

“A, 0-0Oo, Attorney. Napagdesisyunan na
namin ito ni Manuel,” nakabawing sabi nito.
Pagkuwa'y nilingon nito ang asawa.
Nagkangitian sila. Sandaling nawala sa
kaisipan ng Donya ang istatwang lgorot.

Ang ikalawang lalaki ang abogado ng
nakamana ng bahay. Siya ang namamabhala
sa pagbebenta niyon sa matandang mag-
asawa. Ito na rin ang mag-aasikaso sa lahat
ng papeles.

Two point seven million pesos. lyon ang
napagkasunduang halaga na ibabayad sa
bahay at Ilupa, kasama na ang mga
kagamitang naroon.

“Congratulations sa inyong bagong bahay!
Ihahanda ko lang ho ang mga papeles na
inyong pipirmahan para maging final ang

bentahan,” bati ng abogado sa mag-asawa.

Nagkakamayan ang tatlo nang biglang
lumangitngit ang sahig. Lumingon sila sa
pinanggalingan ng ingay.

“Lolo Ambo, nariyan ho pala kayo,” sambit
ng abogado sa matandang lalaking lumabas
mula sa komedor.

“Sino siya, Attorney?” tanong ni Donya
Concha.

Napangiti nang tumugon ang abogado.
“Siya si Lolo Ambo, ang caretaker ng bahay
na ito.”

Sisenta anyos na si Lolo Ambo. Walang
ibang kamag-anak, maliban sa apong katorse
anyos na. Sa totoo’y ampon lamang ng
matanda ang binatilyo mula nang sanggol pa
ito. Kasama nitong nag-aasikaso sa bahay na
bato ang apo.

Gustong malaman ni Lolo Ambo kung
kailangan pa ng bagong may-ari ng bahay na
bato ang kanyang serbisyo.

Nagkatinginan ang mag-asawa.

“Ano, Concha?” tanong ni Don Manuel.

Hindi agad nakasagot ang donya. Iniisip
nito kung kakailanganin nila ng katiwala sa
bahay. Isa pa, matanda na si Lolo Ambo.
Baka hindi na nito makayanan ang trabaho.

“Puwede ho bang bigyan n’'yo muna kami
ng panahon na makapag-isip at makapag-
usap na mag-asawa,” tanong ng matandang

babae.

Namuo ang lungkot sa mga mata ni Lolo
Ambo. Pero ano ang magagawa niya kung
lyon ang kagustuhan ng mga bagong may-
ari?

“S-Sige po... Pasabihan na lang ho ninyo
ako,” may nginig sa boses na sabi nito.

Tumango lamang ang mag-asawa.
Pagkuwa'y nagtanong si Don Manuel.
“Nasaan ho ‘yung apo n’'yo?”

“‘Nandiyan sa likod-bahay. Ayaw hong
pumasok. Nahihiya raw hong humarap sa
Inyo.”

Ang isang tanong ay nadagdagan pa ng
Isa. Hanggang sa dumami at humaba ang
kanilang kuwentuhan.

Nainip si Donya Concha. Tumayo ito at
naglakad-lakad sa kabahayan. Pagkuwa'y
naging sunud-sunuran ang mga paang
tinungo ang kumedor. Tuluyan nang nalimot
ang kaninang naranasan nang makita ang
Istatwang Igorot.

Inusyoso ng babae ang mga gamit na
naroon. Luma na ang lamesa, pero yari sa
narra. Binubutingting nito ang aparador na
bukbukin nang biglang napatigil ang babae.

Ewan pero parang pakiramdam ni Donya
Concha ay may nakatingin at sumusubaybay
sa mga kilos niya!

Nilingon niya ang salas ngunit naroon pa

rin naman ang kanyang asawa, kausap sina
Lolo Ambo at ang abogado. Nagkibit-balikat
na lang ang babae at nagpatuloy sa kanyang
pag-uusyoso.

Upang pagkatapos ay muling mapatigil sa
kanyang ginagawa at nagitla sa nakita...

Anino! May anino sa kanyang harapan!

Muli ay nanumbalik ang kaninang kilabot
na naramdaman ng Donya. Nanlaki ang
kanyang ulo. Nanindig ang kanyang mga
balahibo sa braso at batok.

Lumingon si Donya Concha. Hindi tao at
lalong hindi hayop ang kanyang nakita. Ang
rebulto... Ang rebulto ng Igorot! Nasa likuran
niya at mistulang nakatitig sa kanya!!

Paanong napunta iyan dito sa komedor?
Hindi ba’t nasa salas iyan kanina?

Gustong magsisigaw ni Donya Concha.
Gusto niyang tumili nang napakalakas. Ngunit
walang tinig na Ilumabas sa kanyang
lalamunan.

Saglit pa, namalayan na lang niyang
sumisikip ang kanyang paghinga. Bumibigat
ang kanyang dibdib. At naramdaman niya ang
sakit na animo’y tumutusok sa puso niya.

“AAAA...” bulalas niyang hindi maisara ang
bibig.

INAATAKE SIYA SA PUSO!

Kabanata 2

MASAMANG BALITA

PAWISANG-PAWISAN si Boging. Malalalim
at sunud-sunod ang paghinga nito.
Kailangang makawala siya! Siya lang ang
tanging inaasahan nina Gino at Kiko. Mahigpit
na nakagapos ang matabang binatilyo sa
silyang kinauupuan.

Luminga-linga si taba. Naghahanap ng
saklolo. Pero alam niyang walang maaaring
tumulong upang makakalas siya sa
pagkakatali.

Muling binalingan ni Boging ang lubid na
nakapulupot sa kanyang bilugang katawan
pababa hanggang sa mga matatabang binti.

Mahigpit ang pagkakatali sa kanya sa silya
at halos hindi siya makahinga nang maayos.
Sumasakit na nga ang kanyang balat dahil sa
pagkakabaon ng magaspang na lubid sa
kanyang nag-uumapaw na bilbil sa baywang.

Kailangang ibuhos na niya ang kanyang
lakas! Kaya kahit hirap, pinilit nitong bumunot
ng isang malalim na hininga at saka sumigaw
ng...

“Kawabannngggaaa!!!”

Hindi lang iyon. Buong lakas pang
nagpapalag si Boging. At nagkakawag! Ngunit
sa ginawa, biglang nabuwal si taba na

kasama ang silya! At sa inis ng binatilyong
tsinoy, ni hindi man lang lumuwag ang
pagkakatali niya.

Napayukong napailing si Gino sa nangyari
sa kaibigan. Pati si Kiko ay napangiwi. Wala!
Hindi yata makakawala si taba. Mukhang hindi
sila makakalusot ngayon sa gusot na ito.

“S-Suko na ‘ko!” talunang amin ni Boging.

“Ano?!” magkasabay na bulalas nina Gino
at Kiko na kapwa biglang napatayo. “Kaya mo
pa ‘yan, Bogs. Huwag mo kaming ipahamak!”

“S-Sorry, Gino, Kiko. Pero talagang suko
na ‘ko,” humihingal na ulit ni Boging na
namumula ang maputing mukha dahil sa
hirap. “Saka nagugutom na ‘ko, e.”

Isang malapad at nakakalokong ngiti ang
namuo sa mukha ni Jo nang marinig ang
sinabi ni Boging.

“Yan! Ang yayabang kasi!” mataray na
kantiyaw ng dalagita sa tatlo kasunod ng
biglang paghimas sa tiyan. “Parang gusto
kong kumain ng... banana-cue... at ng
binatog. Tapos, para huwag bumara sa
lalamunan ko, itutulak ko ng iced tea---"

“Saan naman kami bibili ng binatog?” putol
ni Gino sa pagpaparinig ng nakababatang
kapatid.

“At pa-iced tea-iced tea ka pa ngayon.
Gulaman lang ang dati mong iniinom a!”
dagdag pa ni Kiko.

“E sa gusto ko e! Bakit ba marunong pa
kayo? Saka ang talunan, walang karapatang
magreklamo sa panalo--"

“A, mga kasama! Mga kaibigan!” singit ni
Boging na nakahiga pang nakatali sa sahig ng
garahe nina Gino. “Mawalang-galang na po!
Puwede bang pakawalan muna ninyo ‘ko rito
bago tayo magsingilan ng pusta?”

“Ay, 00 nga pala!” sabi ni Jo na mabilis na
lumapit kay taba.

“Sorry, ha. Kasi naman itong mga kakampi
mo, Bogs, inis-talo. Mga pikon,” tuloy pa rin sa
kantiyaw si Jo habang niluluwagan ang mga
ginawang buhol sa lubid.

Nagpustahan kasi ang apat. Nabanggit ni
Jo na isa siya sa pinakamagaling sa knot tying
sa girl scout troop niya. At tulad ng dati,
nagkatuwaang maliitin ng tatlong binatilyo ang
kakayahan ng nakababatang dalagita.
Hanggang sa magpustahan sila. Na hindi
makakawala ang sinumang igagapos ni Jo. Si
Boging nga ang napili at meryenda ang pusta.

Hinimas ni Boging ang kanyang mga
braso habang tinatanggal ni Jo ang buhol sa
hita niya. “Sumakit ang mga muscles ko a.”

“Muscle?! Anong muscle?” nakakunot-
noong tanong ni Kiko. Pinisil-pisil nito ang
kanang braso ni Bogs. “Puro tabang-hangin
lang ‘tong nakakapa ko a!”

Sasagot pa sana si Boging nang biglang

dumungaw si Aling Linda, ang ina nina Gino
at Jo.

“O, ano na naman ‘yang ginagawa n’yo
kay Boging?” nagtatakang tanong nito nang
makitang nakatali at nakahilata sa sementong
sahig si taba.

“Nag-e-experiment lang po kami,” sagot ni
Gino.

Hindi na humirit si Mrs. Rodrigo. Sanay na
ito sa gawain ng apat na kabataan, ng Bl
Gang. Lalo na't ganitong bakasyon sa
eskuwela. Tila bawat araw ay iba't-iba ang
pinagkakaabalahan ng mga ito.

Sina Boging at Kiko ay itinuring na niyang
hindi nailba sa kanilang pamilya. Bukod sa
mababait at magagalang naman ang dalawa,
matagal na ring magkasama ang mga ito;
magmula pa noong unang makilala nina Gino
at Jo ang mga ito sa isang summer workshop
sa Baguio City.

“O siya. Pagkatapos n'yo diyan, pumunta
kayo sa kusina at may nakahandang
meryenda para sa inyo. Sa likod-bahay na
kayo dumaan, ha.”

Biglang natigilan ang apat. “Saved by the
belll Sagot na pala ng ermats n'yo ang
tsibog,” nakangiting sabi ni Kiko.

“Hindi a! Basta may utang kayong
meryenda sa akin,” pilit ni Jo na namewang

pa.

“Jo, ituloy mo na muna ang pagkakalag sa
akin. Saka bilisan mo naman,” utos ni Boging.
“Masamang pinaghihintay ang grasya. Lalo
na't libre!”

Nagkatinginan sina Gino, Kiko at Jo.
Nagkaintindihan. Biglang nagtatakbo palabas
ng garahe ang tatlo. Iniwan nila si Boging na
nakatali pa ang mga hita sa silya!

“Hoy! Huwag n'yo ‘kong iwan,” sigaw ni
Boging habang siya na mismo ang
nagmamadali sa pagkakalas sa mga buhol ng
lubid.

“Sorry ka na lang, Bogs, kung maubusan
ka ng meryenda. Ang bagal mo kasi e,” tukso
ni Gino.

Tumuloy ang tatlo sa kusina. Pero hindi pa
sila nakakaayos nang upo sa hapag-kainan
nang biglang bumukas ang pinto ng kusina.

Si Boging! Humihingal pero nakakawala
na agad mula sa pagkakatali!!

“lyon lang pala ang dapat gawin sa ‘yo
para makawala!” natatawang sabi ni Gino.
Naghagikgikan sina Jo at Kiko. Hindi rin sila
makapaniwala sa ginawang mabilis na
pagtakas nitong parang si Harry Houdini, ang
sikat na escape artist.

“O, maghugas muna kayo ng kamay bago
kumain,” paalala ni Aling Linda. “At huwag
kayong masyadong maingay. Nasa salas ang
Daddy n'yo. May kausap sa telepono. Long-

distance.”

“Wow, macaroons!” ani Boging na mabilis
nang naupo at sumubo agad ng dalawang
piraso. “Mainit-init pa! Kayo ho siguro ang
nagluto nito, ‘no? Ang sarap e,” pagsipsip nito.

Itong si Jo, walang pakialam sa pagkain.
Dahil ang pansin niya’y okupado ng sobrang
curiosity. Ayun at lihim na nakikinig sa amang
nakikipag-usap sa telepono. Nakakubli sa
divider na naghahati sa salas at kusina.

Kaipala'’y napansin siya ni Gino. Nilapitan
siya't tinapik sa balikat.

Nagulat si Jo. “Kuya naman, e!” angil
niyang nakasimangot.

“Pinakikinggan ko si Daddy. Parang
sensitive ‘yung topic na pinag-uusapan nila, e.
Sshh..,” ang isang daliri ni Jo ay nakadampi
sa kanyang labi.

“O0 nga, ‘no?” sagot ni Gino na nagtataka
rin. Kung tungkol kasi sa trabaho ang kausap
ng tatay nila, dapat ay ang extension phone
sa opisina ni Mang Mike ang gamit niyon.
Kung personal na tawag naman iyon, bakit
seryoso ang mukha ng tatay nila?

“Sino kaya ang kausap ni Daddy?” bulong
ni Jo.

Saglit pa, mabilis na tumalilis ang dalawa
sa kanilang pinagkukublihan nang ibaba ni
Mang Mike ang telepono.

Halos tapos na sa pagkain ang apat na

bata nang pumasok sa kusina si Mang Mike.
Bumanat ito ng salitang ikinagulat ng lahat.

“Si Tiyo Manuel ‘yon,” paliwanag ng ama.
“Inatake raw sa puso si Tiya Concha. Naka-
confine sa Sta. Cruz Hospital, sa Laguna.”
Pamangking buo ni Donya Concha si Mike
Rodrigo. Kung gayon, apo nito sina Gino at
Jo.

“Kumusta na si Tiya?” tanong agad ni
Aling Linda.

“Okey na raw. Pahinga lang ang
kailangan.”

Sabay na nakahinga nang maluwag sina
Gino at Jo sa narinig. Malapit ang magkapatid
sa mag-asawang matanda. Masayahin kasi
ang mga ito. Bukod pa sa palagi silang inii-
spoil nina Don Manuel at Donya Concha.

“Teka, bakit nasa Laguna ang mga
tiyang?”

“‘May tinitingnang bahay daw. Doon na
yata gustong manirahan. Nagsawa na siguro
sa pagbibiyahe sa Amerika ang dalawa.”

“Hindi ba tayo dadalaw, Mike? Hindi
naman kalayuan ang Sta. Cruz,” tanong pa ni
Aling Linda.

“Dapat lang. Saka nang magkamalay-tao
si Tiya, ako raw agad ang pinahahanap,”
sagot nito habang dinadampot ang isang
macaroon.

“Ow? Bakit daw?” nagtatakang tanong ng

babae.

Kibit-balikat lang ang sagot ni Mang Mike
sa asawa. “Tinatanong nga ni Tiyo pero ayaw
namang sabihin ni Tiya ang dahilan. Basta
gusto raw akong kausapin sa lalong madaling
panahon.”

“Dadalaw kayo kina Lola, Daddy?” biglang
tanong ni Jo na kumikinang ang mga mata.

Tumango si Mike sa anak na babae.

“Sama kami, Daddy! Ha?” Duet pa ang
magkapatid na Gino at Jo.

“Bakit naman hindi! Pati na kayo, Kiko at
Boging... kung papayagan kayo, puwede
kayong sumama. Uwian lang naman tayo.
Pero maaga tayong magbibiyahe para hindi
mainit sa daan. Dito na kayo matulog kung
sasama kayo.”

Out-of-town trip! sabay at sabik na naisip
ng apat na kabataan na nagkatinginan.
Nagkaintindihan. Palakpakan sila. Lundagan.

“YEESSS!!!”

Kabanata 3

SA STA. CRUZ, LAGUNA

WALA PANG ika-siyam nang umaga nang
dumating ang tropa ng mga Rodrigo sa Sta.
Cruz Provincial Hospital.

Sinalubong sila ni Don  Manuel.
Pagkatapos magmano nina Mang Mike at
Aling Linda sa tiyuhin ay ipinakilala nito sina
Kiko at Boging.

Nagmano rin ang apat na bata.
Pagkatapos, iniabot ni Gino ang dala nilang
pasalubong para kay Donya Concha. Sari-
saring prutas.

Kaya lang, hindi pa nila makausap si
Donya Concha. Tulog pa ang matanda:
epekto ng mga gamot na iniinom nito.

“Kumusta na po si Tiya?” ani Mang Mike.

“Mabuti-buti na pero under observation pa
rin. Pasumpung-sumpong ang pagkirot ng
kanyang dibdib at pag-atake ng tachycardia.
Ibig sabihin daw, mabilis na pagtibok ng puso.

“Pero mamaya pa magigising ‘yan. Mga
pasado alas-diyes. Kaya maghihintay pa
kayo,” sabi ni Don Manuel.

“Okay lang ho, Tiyo. Ano ho ba ang
nangyari?” tanong uli ni Mang Mike.

“Ayun! Sumobra siguro ang tuwa sa
pagkakabili namin sa bahay. Inatake tuloy,”

naiiling na sagot ng lalaki.

“May bagong bahay kayo, Lolo?” Si Jo.

“Bagong bili pero hindi bago ang bahay,
iha. Antigo na nga parang kami ng lola mo,”
nakangiting sagot ng matanda. “Nadaanan
n’yo ‘yon. ‘Yung bahay na bato sa may tulay.”

‘Luma na iyon a, Tiyo,” puna ni Aling
Linda.

“Pre-war pa nga. At ayon sa mga taga-rito,
ginawang kulungan iyon ng mga Pilipinong
gerilyang nahuli ng mga Hapones noong
huling digmaan,” sagot ng matandang lalaki.

“Ngiii! Hindi ba kayo natatakot na tumira
ro’n, Lolo. Baka may pinatay pang sundalo
roon,” nangingilabot na sabi ni Jo.

“E alam n’yo naman ako. Kung ano ang
hilingin sa akin ng Lola mo e hindi ko kayang
tanggihan,” napabuntong-hiningang sabi nito.

“Ayyy! Ang sweet-sweet naman!” tili ni Jo
na ngayo'y kinikilig sa tuwa. Nagsikuhan ang
tatlong binatilyo sa kinikilos ni Jo. Mga babae
nga naman, o! Kanina lang e nangingilabot sa
takot tapos ngayo'’y kinikilig na sa tuwa!

Ngumiti lang si Don Manuel pero may
kalungkutan sa mga mata nito. Muling nag-
usap sina Mang Mike, Aling Linda at Don
Manuel habang dumungaw sa bintana ang
apat na kabataan upang matanaw ang labas
ng ospital.

Napansin ng matanda ang ginawa ng mga

ito. “O, mga bata! Baka mainip kayo sa
paghihintay. Mamasyal muna kayo sa plasa.
Mamaya pa naman magigising ang lola n’yo,”
mungkahi nito nang makitang hindi mapakali
ang apat.

Nilingon ng mga ito si Mang Mike na
mabilis namang tumango sa pagsang-ayon.
Parang mga magagaslaw na Kkiti-kiting
pinakawalan ang apat na kabataan sa
pagmamadaling makalabas sa pagamutan.

PAIKUT-IKOT, PALAKAD-LAKAD. Nililibot
nila ang buong bakuran ng kapitolyo ng Sta.
Cruz.

“Ang laki pala ng looban ng kapitolyo,
‘no?” ani Boging pero ang mga mata’y umiikot
sa mga punong-kahoy na pulu-pulutong na
nakatanim sa paligid niyon. Gaya ng mga
puno ng lansones, rambutan, pili at kaymito.

Umaasam si taba na sana’y malaglagan
siya kahit isa man lang sa mga bunga ng mga
ito. Eh, di magpipiyesta na nhaman ang mga
alaga niya sa tiyan.

“Hindi ba't itong Sta. Cruz ang capital ng
Laguna?” tanong ni Kiko.

Tumango si Gino sa tanong na iyon ng
kaibigan. Pero si Jo ay walang-kibo.
Nauunang naglalakad ito. Ang mga kamay ay
nakapasok sa magkabilang bulsa ng kanyang

walking shorts. At ang isang paa niya'y
nilalaru-laro ang batong ‘di kalakihan.
Sinisipa-sipa niya iyon. Tingnan mo itong Si
taray. Akala mo’y kung anong iniisip. Baliko
ang mga kilay na nakayuko ang ulo.

Nagulat ang tatlong lalaki nang bigla itong
lumingon at nagsalita nang malakas.

“Alam ko na ang puwede nating gawin!”
nagliwanag ang mukhang sabi nito.

‘O ano na naman ang alam mo?” tila
nang-iinis ang tono na tanong ng tatlong
binatilyo.

“Ba’t hindi natin puntahan ‘yung bahay
nina Lolo? Inspeksiyunin natin!” Umaasam na
sana’y sumang-ayon sa kanya ang tatlo.
Dininig naman ang panalangin ni taray.

Nagkindatan sina Gino, Kiko at Boging.
lisa lang ang ibig sabihin no’n. Oo nga, ‘no?
E, ‘di pumunta sa lumang bahay. lyon ang
nasabi nila.

Mabilis ang mga paa nilang lumabas ng
tarangkahan ng kapitolyo. At sa pagtatanong
sa mga taong nadaraanan, nalaman nila ang
daan papunta sa lumang bahay na bato.

Tinawid nila ang plasa na tila isang maliit
na Rizal Park. At sa gulat nila, may nakasabit
na mga makukulay na banderitas sa mga
poste at mayroon ding mga tsubibo. May
perya!

Biglang humiwalay si Boging sa grupo.

Nagtanong ito sa mga naroon. Nang bumalik,
malapad na malapad ang ngiti nito. Nalaman
kasi ni taba’'ng tatlong araw na lang pala ay
kapistahan na ng Sta. Cruz. May kainan! At
libre pa!

“Hoy, lalaking ipinaglini sa balon ang
tiyan!” sumbat ni Jo sa nakangising kasama.
Nabasa na nito ang naglalarong ideya sa utak
ni taba.

“‘Uuwi na tayo mamaya. Hindi na natin
aabutin ang pista. Huwag ka nang mag-
llusyon na makakain nang marami!” sabi ni Jo.

Biglang nawala ang ngiti ni Boging sa
narinig. Napalitan ng malaking dismaya at
hindi na nagsalita. Mayamaya ay naging
seryoso ang mukha nito. Tila nag-iisip ng
paraan para tumagal ang paglagi nila rito.
Para umabot sa pista. At sa pagkain,
siyempre pa!

Nagpatuloy sila sa paglalakad. Tinawid
nila ang malaking simbahan ng Kapitolyo.

Hingal na hingal ang apat na kabataan
nang ang mga paa nila’'y makatuntong sa
paanan ng tulay, na ang ilalim ay ang ilog Sta.
Cruz. Pagsapit sa ibaba ng tulay, natanaw na
nila ang lumang bahay.

Napamulagat silang lahat. Pigil ang
hininga sa bahay na nakita.

“Wow! Mega! Nakakalula pala sa laki ang
bahay ng Lolo n'yo!” Hindi makapaniwala si

Kiko.

“Pero ang weird ng dating!” dagdag ni
Gino. “Parang palasyong puno ng rehas na
bakal. Saka ‘yung paikot na hagdan, parang
sa Beauty and the Beast!”

“Parang bahay ni Dracula ‘ka mo!” sabi ni
Jo na napakagat-labi.

“Wala namang Dracula sa Pilipinas, e.
Sabihin mo... mga maligno at aswang!” pansin
ni Boging habang pinupunasan ang alikabok
sa kanyang salamin upang makitang mabuti
ang anggulo ng bahay.

Ang problema, hindi sila makapasok sa
loob ng bahay, maging sa bakuran dahil
sarado ang tarangkahan.

“Mababa lang naman ang bakod, e.
Akyatin na lang natin,” pilyong sangguni ni
Kiko.

Mababa nga lang ang bakod. Hanggang
dibdib lang ang taas. Kaso, bakod na bakal.
At matutulis ang dulo niyon.

Delikado!

“Teka! Teka! Hindi tayo puwedeng
umakyat diyan! Trespassing ‘yan a!” salungat
ni Boging.

“Hindi mo lang kayang makapanik sa
bakod may trespassing ka pang sinasabi,”
pagtataray ni Jo. “Pero for your information,
hindi tayo maaaring kasuhan ng trespassing
dahil pag-aari iyan nina Lolo at Lola. ‘Di ba,

Kuya?”

Hindi agad sumagot si Gino. Isa-isang
tiniigan muna nito ang mga kasama.
Nagpapa-dramatic effect din siyempre ito.
“Tama kayong lahat,” sa wakas ay sabi nito.

Napakunot-noo ang tatlo sa narinig. “Ano
raw?!” takang tanong ni Boging.

“Tama si Jo, hindi tayo nanloloob dabhil
sina Lola ang may-ari niyan at hindi rin tayo
maaaring umakyat diyan sa bakod,” sagot ni
Gino. Ngunit bago makahirit at magreklamo
ang iba ay nagpatuloy ang binatilyong
itinuturing na siyang pinuno ng grupo.

“Doon tayo sa bandang tagilirian umakyat
para walang makakita sa atin. Baka sitahin
tayo ng mga tao dahil hindi naman nila alam
na apo tayo ng may-ari!”

“Ang arte mo naman, Kuya!” sabat ni Jo.
“Kunwari ka pang pa-mature effect, ‘yun pala
gusto mo ring umakyat sa bakod!”

“Siyempre a! Ano ‘ko, killjoy?” nakangiting
sagot ni Gino na naglalakad nang papunta sa
tagiliran.

Pero pilit na tumutol ulit si Boging. “Teka!
B-Baka matusok tayo diyan e!”

“Ayun! Ayun na ang totoo! Takot kang
matusok ang mga bilbil mo!” sinundut-sundot
pa ni Jo ng daliri ang taba ni Boging at
bumunghalit nang tawa.

Napakamot na lang ng batok si taba. Eh,

ano pa ba ang magagawa niya? Tatlo laban
saisa.

Si Gino ang naunang umakyat sa bakod.
Mabilis itong sumampa. Pero pagdating sa
itaas, bumagal ito. Nagdahan-dahang lumipat
ang mga paa papasok sa loob. At sinabayan
ng lundag.

“Okey! Next!” sigaw ni Gino’ng tuwang-
tuwa.

Si Kiko ang sumunod. Ginaya ang ginawa
ni Gino. At si Jo ang pangatlo. Tinulungan pa
ito nina Gino at Kiko para makalundag
papunta sa loob ng bakuran.

Etong problema. Si Boging. Hirap na hirap
sa pagsampa. Gumalaw-galaw pa ang bakal
na bakod nang tumuntong ito. llang kilo ba
naman ang bigat niya. Pinagpawisan tuloy ito
nang malamig.

Sa wakas, nakatalon din si taba papunta
sa loob. Kaso, naunang tumilapon ang
kanyang puwitan. Malakas ang kalabog niyon
sa lupa.

Aray!

Namilipit si Boging sa sakit. Hawak-hawak
ang puwit nang tumayo. Walang tigil nhaman
ang pagtawa ng tatlo.

Ngunit sandali lang ang sakit na iyon.
Dahil natawag ang pansin ni Boging sa mga
punong naroon sa looban. “Ang daming
rambutan!”

“Huwag mong sabihing... gutom ka na
naman, Bogs?” Si Kiko.

“Sinabi mo pa. Mukha ngang lumuwag ang
tiyan ko nang bumagsak ako sa lupa,” animo’y
himatluging iniyuko ni Boging ang ulo. Tila
nagpapaawa.

May nainis. Eh, sino pa ba? “Ang takaw
talaga ng matabang ito!” sabi ni Jo.

“Hayaan n'yo si Boging kung gusto ng
rambutan. Sige, Bogs, kumuha ka na,”
simpatiya ni Gino.

Parang nagdadahilan lang kanina na agad
kumilos si taba. Nakasampa na ang kanang
paa nito sa puno nang gulatin at sitahin sila ng
iIsang malakas na sigaw na nagmula sa
kanilang likuran. Biglang napalingon ang apat
na bata. Natigilan!

Kabanata 4

ANG BAHAY NA BATO

“SINO KAYQO!? Anong ginagawa n'yo rito!?”
sita sa kanila ng isang binatilyong kasing idad
nila; si Itoy. Tila galit na nakatitig sa apat na
makulit habang may sukbit sa kaliwang balikat
na rolyo ng water hose na gamit sa pandilig.

Si Itoy ang apo ng tagapamahala sa
lumang bahay. Aba! Look-a-like pala siya ni
Boging. Magkapatid sila sa katawan.
Parehong malusog. Sa isang salita, mataba.
lyon nga lang at malaki ang mga mata nito’'t
sunog ang balat sa araw. Hindi gaya ni
Boging na tsinito at maputi.

Umingos si taray. Sa isip niya: “Ang
yabang ng biik na ‘to! Akala mo kung sino a!”

Pero tanong din ang itinugon ni Jo. “E
ikaw, sino ka?”

“Ako si Itoy. Apo ni Lolo Ambo. Kami ang
caretaker ng bahay naito.”

Si Gino ang mahinahong nagsalita para sa
grupo. “Apo ako nina Don Manuel at Donya
Concha. Ito si Jo, ang aking kapatid. At ito
naman ang aming mga kaibigan, si Kiko... at
si Boging..,” isa-isa niyang ipinakilala kay Itoy
ang mga kasama.

Nakangiti na si Itoy nang muling magsalita.
“Apo kayo ng nakabili ng bahay? Pasensiya

na kayo, ha? Akala ko’y kung sinong mga
pangahas ang pumasok dito.”

“Sarado kasi ang gate, e. Inakyat na lang
namin ang bakod kasi hindi namin alam na
may tao pala,” paliwanag ni Kiko. “Kami nga
ang dapat humingi ng paumanhin sa iyo.”

“Wala na ‘yon,” mabilis na sagot ni Itoy.

Kapagkuwa'y nagkatinginan ang dalawang
mataba. At ang kanilang mga mata,
nangungusap: “Pareho pala tayo. Parehong
napag-iwanan sa kusina.” Kung nasabi nila
lyon nang malakas, tiyak na lulutang ang
malulutong na tawanan. Pero simpleng
nagngitian lang ang dalawa.

“Talagang kinakandado namin ang gate.
Kaya lang dala ni Lolo ang susi sa pintuan ng
bahay. Doon na muna kayo maupo sa
veranda. Susunod ako sa inyo,” sabi ni Itoy.

Doon na nga sila nagpalipas ng oras.
Nagkani-kanyang puwesto sa mga upuang
naroon. Ang mga binatilyo ay nakaharap sa
hardin, si Jo ay sa bahay. Nakaramdam ng
pamimitig ng paa si Jo kaya ipinatong niya
lyon sa ibabaw ng mesita.

Saglit pa at pumanhik na rin si Itoy sa
veranda. At sa tuwa ng mga taga-Maynila,
may dala na itong isang bungkos ng
rambutan.

“Nasaan ang lolo mo?” tanong ni Jo.

“Nasa palengke, namimili.”

Biglang singit si Boging. “...ng pagkain?”

Tumango si Itoy. Nanlaki ang mga mata ni
Boging sa katuwaan. Pagkain kasi ang
narinig. Gayong inuumpisahan nang kainin
ang mga rambutang kinuha ni Itoy sa puno.

“Over ka talaga, Bogs---" pag-uumpisa ni
Jo nang bigla siyang mapatigil. Kumunot ang
noo niya. Bahagyang nalito. Parang may
nakita siyang aninong mabilis na nagdaan sa
may bintana sa ikalawang palapag ng bahay!

Sabi kanina ni Itoy, sarado ang bahay. Ibig
sabihin, walang tao sa loob. Pero ano ‘yong
nakita ko, naisip ni Jo.

Sinarili na lang muna ni Jo ang bagay na
lyon. Baka guniguni lang niya iyon e
makakantiyawan lang siya ng tatlong unggoy
na nag-iilusyon.

“Matagal na ba kayong naninilbihan dito?”
Si Gino naman ang nagtanong kay Itoy.

“‘Oo! Dito na ako lumaki, e,” pagkuwa'y
may inilabas pang biskwit si Itoy mula sa
bulsa ng kanyang shorts. Inalok ang mga
bisita. Si Boging lang ang kumuha ng
dalawang piraso.

Napailing sina Gino, Kiko at Jo. Ibig nilang
matawa. Wala ngang ipinagkaiba si Itoy kay
Boging. Love na love ang pagkain.

Tanong dito. Tanong doon. Sikat na sikat
si Itoy sa kai-interview ng B1 Gang. Hanggang
sa lumawig ang kanilang kuwentuhan. At

dumako sa mas kapanapanabik na paksa:
ang lumang bahay na yari sa bato.

“Hindi kayo nakatira rito?” gulat na
reaksiyon ni Kiko sa sinabi ng bagong
kaibigan.

“Hindi a! Hindi kami tatagal ni lolo dito!
Doon kami sa bahay namin sa bukid,” madiing
sabi ni Itoy.

Nagkatinginan ang mga taga-Maynila. May
naaamoy silang hiwaga. Lalo na si Jo, parang
kinutuban ito na hindi mawari kung ano.

“Bakit naman?” si Gino ang unang
nakabawi sa pagkagulat. “May lumalabas
bang bampira dito?” nagbibiro niyang sabi sa
nakakatakot at pinababang boses.

Hindi tumawa sa biro si Itoy. Ni hindi ito
ngumiti. Medyo namutla pa nga ang moreno
at bilugang mukha nito.

“‘Huwag kang magbiro nang ganyan. Sa
totoo lang, kahit kanino n’yo ipagtanong, kilala
ang lumang bahay na ito... M-May
nagmumulto rito!” Walang gatol na pahayag ni
ltoy.

Nagtaasan ang mga kilay ng apat at
namilog ang mata. Alam kaya nina Lolo
Manuel ang tsismis na ‘to? naisip nila.

“Bakit, Itoy, may nakita ka na bang multo
rito?” hamon ni Kiko na hindi naniniwala.

“Nakita wala... pero madalas akong
makarinig ng mga yabag, halakhak ng tila

baliw na babae, mahihinang taghoy ng tila
nahihirapang tao mula diyan sa loob ng
bahay!”

“‘Ows?” hindi rin makapaniwalang ani
Gino.

“O0, sumpa man!” mabilis na sagot ni Itoy
na pinagkuwit ang dalawang hintuturo at
animong dinuraan pa iyon. “At hindi lang iyon,
may naririnig din akong mga nag-uusap na
boses sa wikang hapones!”

Nagtayuan ang balahibo sa batok ni Jo
nang marinig ang salitang ‘hapones’. Di ba't
naging kuta raw ng mga Hapones ang bahay
na ito?

“E bakit kayo nagtitiyagang maging
caretaker kung natatakot kayo?” tanong ni
Kiko.

“Una, sayang daw ang kikitain, sabi ni
Lolo. Saka marami naman kaming bakanteng
oras. Isa pa, hindi naman kami sinasaktan ng
mga multo..,” paliwanag nito.

Huminga muna nang malalim si Itoy bago
nagpatuloy. “Pero alam ba ninyong hinding-
hindi kami nagpapaabot ng dilim dito ni Lolo?
Tuwing umaga lang kami naglilinis ng bakuran
at nagdidilig ng mga halaman tapos aalis na
kami.

“At saka kahit ang ibang tao, umiiwas sa
bahay na ito pagsapit nang gabi! Kailan lang,
may nagsabing may mga mata raw silang

nakitang nakasilip sa mga bintanang ‘yan!”
Itinuro pa ni Itoy ang bintanang may rehas sa
ikalawang palapag.

Sa narinig na iyon ng apat, nakaramdam
sila ng takot. Ginapangan sila ng kung anong
lamig sa katawan. At sa kanilang isipan, may
naiwang katanungan: Totoo nga kayang may
nagmumulto sa lumang bahay na nabili nina
Lolo Manuel?

Kabanata 5

ANG REBULTO

“M-MALAPIT na palang mag-alas diyes.
Baka gising na ang Lola Concha n'yo.
Hahanapin kayo no’'n,” paalala ni Boging kina
Gino at Jo na medyo nanginginig ang boses.
Pero sa totoo lang, hindi nito gusto ang takbo
ng usapan nila. Nakakatakot! Ni hindi tuloy
nito napansing naubos na pala nitong lahat
ang mga rambutang nasa mesita.

“Oo nga ‘no!” sagot ni Gino. “Sige, Itoy,
kailangang makabalik na kami sa ospital.
Salamat sa pag-aasikaso mo sa amin, ha?”

Inihatid ni Itoy ang apat sa gate. Pero
bago makalabas ang mga ito ay nagpahabol
si Itoy. “Pumunta kayo sa bahay namin sa
piyesta, ha. Para may mapatikim naman
akong ibang pagkain sa inyo bukod sa
rambutan.”

Sa narinig ay muling nagdilim ang mukha
ni Boging. “Uuwi na kami mamaya, Itoy.
Salamat na lang,” malungkot at
nanghihinayang na sabi nito.

Tumuloy agad ang apat sa ospital.
Tamang-tama ang dating nila. Nag-aayos pa
ng sarili si Donya Concha bago makiharap sa
mga bisita.

Isa-isa uling nagmano ang mga bisita sa

matandang babae. Pero mayroon silang hindi
alam. May baon palang tatlong mapupulang
mansanas si Jo sa kanyang back-pack.
Inilabas niya iyon. At inilapag sa tabi ni Donya
Concha.

“Gusto po ba ninyong ipagbalat ko kayo?”
tanong nito sa malambing na tinig.

“Mamaya na. Salamat, iha,” tugon ng
babae. At naglaro ang ngiti sa maputla nitong
labi. Pagkuwa'y masuyong hinimas ang ulo ni
Jo.

‘“Kumusta na ang pakiramdam n'yo,
Tiyang?” tanong ni Aling Linda.

Bumuntunghininga muna ang matandang
babae bago nagsalita. “Eto... medyo mabulti
na.”

“Kayo naman kasi, Lola. Huwag na kayong
masyadong magbibili ng mga bahay. Inaatake
tuloy kayo sa tuwa,” biro ni Jo. “Mahirap
talaga ang masyadong mayaman, ‘no, Lola?”

“Hindi tuwa ang dahilan ng atake ko, iha..,”
mahinang sambit ng babae na ipinagtaka ng
mga naroon.

“Pinatatawag daw ninyo ako, tiyang? Bakit
ho ba?” Mabilis na iniba ni Mang Mike ang
usapan nang mapansing nagdilim ang mukha
ng matandang babae.

Walang tugon. Katahimikan.

Napalunok si Donya Concha. Namilog ang
mga mata. May naglarong kaba sa dibdib nito.

“Tiyang, bakit?” Sa kabila ng pag-aalala ay
nasa himig pagtatanong ni Mang Mike ang
kasabikan sa itutugon ng matandang babae.

Napatanga ang lahat. Naghihintay ng
kasagutan. Ginutom tuloy si Boging sa
suspense. Hindi napigilan ang kamay na
dumampot ng mansanas na nakapatong sa
ibabaw ng lamesita.

Saglit lamang at nagkaroon na ng lakas
ang labi ni Donya Concha para magsalita.
“Makinig ka, Mike...”

At nagsimula itong magsalaysay. Ang
sabi'y nasa kumedor siya ng bahay na bato
nang may anino siyang nakita sa kanyang
harapan. Sa paglingon niya’y bumulaga sa
kanyang mata ang isang lifesize na rebulto.
‘Di umano’y sa salas niya unang nakita iyon.
Paanong napunta sa kumedor?

Kumunot ang noo ni Gino at Kiko nang
matapos magsalaysay ang matandang babae.
Lalo namang naningkit ang mga tsinitong
mata ni Boging, pero panay pa rin ang upak
sa pagkain. Ganyan talaga si taba. Kapag na-
e-excite o nasu-suspense, lalong ginugutom.
Kaya pati ‘yung mansanas na dala ni Jo,
hinihimagas na nang walang nakakapansin!

Si  Mang Mike ang nakabuwelong
magtanong. “Rebulto ho kamo, Tiyang?”

“Oo! Rebulto ng isang Igorot na yari sa
kahoy..,” natatarantang sagot ni Donya

Concha. “N-Naglakad ang rebulto, Mike!”
dagdag niyang takot na takot.

“Namalikmata ka lang, Concha. Hindi
naglakad ang rebulto. Wala namang buhay
lyon, e,” tutol ni Don Manuel.

“‘Naglakad, Manuel! Alam ko... naglakad
lyon...” Halos mapaiyak na ito mapaniwala
lang ang lahat sa sinasabi.

“Siya... lumakad na kung lumakad! Pero
tama na ‘yan. Magpahinga ka na.” Hinaplos
ng matandang lalaki ang braso ng asawa.

“Oo0 nga, Tiyang, Baka makasama sa inyo
‘yan,” sambot ni Aling Linda na lumapit din sa
babae.

“Sayang, Manuel. Gusto ko pa naman ang
bahay na ‘yon,” dagdag pa nito.

Lihim na napailing at nalungkot si Mang
Mike. Paano ba nama'y parang kuwento ng
bata ang kanyang narinig. Hindi kapani-
paniwala. Nag-se-second childhood na yata
ang tiyahin niya.

Samantala, umikot ang mga mata ng apat
na kabataan. Nagsusulyapan sa isa't-isa. Tila
may ibang naaamoy  sila. Diyata'’t
nagpapahiwatig ito na may gagampanan
silang mahalagang bagay dito sa Laguna.
May dapat silang tuklasin.

May biglang nabuong ideya sa utak ni
Gino. Isinatinig niya ang plano. “Lola Concha,
may naisip ho akong paraan para matuklasan



REBULTO SA BAHAY NA BATO ... 38

natin ang hiwaga sa bahay na bato...”

Napalingon ang lahat kay Gino. Lalo na si
Boging. Parang kinukutuban siyang hindi niya
magugustuhan ang sasabihin ng kaibigan.

“Kung papayag ho kayo, Lolo Manuel at
Lola Concha... doon kami sa bahay na bato
matutulog mamayang gabi!”

“ANO!?!” sigaw ni Boging na may katerno
pang dilat na dilat na mga mata. Halos
lumuwa nga ang mga iyon sa pagkagulat.
Nabilaukan pa ito sa nginunguyang mansanas
sa narinig!

Kabanata 6

PLANO NI GINO

“‘DI BA, Daddy?” baling ni Gino sa ama.
“Magandang paraan iyon para matapos na
ang misteryong ito.”

Napangiti ang lalaki pero hindi ito
sumagot. Si Aling Linda ang nagsalita. “At ano
ang isusuot natin bukas?”

Ngumiti nang malapad si Gino. “E di kami
na lang po. Kasi kapag nag-a-out-of-town
tayo, palagi ho kaming nagdadala ng ekstrang
damit. Just in case, tulad ngayon. Para
namang hindi kami naging boy scouts,” sabi
nito.

“At girl scout!” mabilis na habol ni Jo.

“Pati ikaw magpapaiwan?” baling ng ina sa
dalagita.

“Siyempre naman, Mommy!”

“‘Sumama ka na lang kaya pauwi,” sabi ni
Gino sa kapatid. “Baka matakot ka lang e.”

“Ako? Matatakot? Unica hija ng mahusay,
matapang at matipunong manunulat na si
Mike Rodrigo,” pagsipsip ni Jo sa natatawang
ama sa pag-asang kampihan ito.

Tumirik ang mga matang napatingin sa
kisame si Mrs. Rodrigo. “Ay naku, Mike! Ikaw
na ang bahala diyan sa mga anak mo! Kung
ano ang pasya mo, ‘yun na rin ang akin.

“Kaya nga ba ayokong magsasama sa
inyong mag-aama para hindi ko nalalaman
ang ginagawa ninyo. Mamamatay lang ako sa
nerbiyos nang ganito.”

“Sa totoo lang, Daddy, gusto ko ring
makatulong kina Lolo at Lola. Payagan mo na
rin ako, ha?” samo ni Jo na masuyong
yumapos pa sa baywang ng ama.

“Siya, siya. Gino, ikaw ang bahala sa
kapatid mo,” sabi ni Mang Mike na labis na
ikinatuwa ni Jo. Nagtitili at nagsasayaw pa
‘kamo ito sa galak.

“E kayo, Kiko at Boging, magpapaiwan din
ba?” baling ng lalaki sa dalawa.

“Kayo naman ho, Mang Mike, para
namang hindi n'yo kami kilala,” mabilis na
sagot ni Kiko. “Siyempre ho kasama kami. All
for one, one for all yata ang B1 Gang. ‘Di ba,
Bogs?”

Katahimikan. Hindi kumikibo si taba!
Nakatingin lang ito kay Kiko. Nakabuka ang
bunganga at parang tulala.

“Di ba, BOGING?!" ulit ni Kiko sa mas
malakas na tono kasabay ng pagsiko sa
tagiliran ni taba.

“Ha..?! A... e... m-mag-o-overnight tayo sa
ba-bahay na bato?” nautal na ulit ni Boging.
Puno ng pag-aalinlangan ang mukha nito
dahil sariwa pa sa isipan ng binatilyo ang mga
nakakatakot na kuwento ni Itoy.

Nang mapansing hindi desidido ang
kasama, binulungan agad ito ni Kiko. “Bogs,
sumama ka na. Hindi naman ngayong gabi
lang tayo rito. Sasabihin ko kay Gino na
humirit pa tayo ng ilang gabi para sa ‘yo.”

“Ano ka, hilo?! Isang gabi lang nga, ayoko
na, dadagdagan mo pa..,” sagot ni Boging.

“Teka, nakalimutan mo na ba kung ano
ang mangyayari sa ikatlong gabi?”

Nag-isip si Boging. “Siguro... sa ikatlong
gabi e paglalamayan na ninyo ako kasi patay
na ‘ko no’n sa takot!”

Ngumisi muna si Kiko bago niya binitawan
ang hawak na alas. Inakbayan pa nito si taba
bago muling bumulong, “Sa ikatlong gabi ang
bisperas ng piyesta dito sa Sta. Cruz!”

Biglang nandilat ang mga singkit na mata
ni Boging sa narinig. Nagpatuloy si Kiko.
“Imadyinin mo, Bogs, ang mga pagkaing
naghihintay sa iyong personal appearance sa
hapag-kainan: malutong na litson, mamula-
mulang fried chicken, umuusok na sopas,
mabangong inihaw na isda, malamig na fruit
salad, humahalimuyak na pansit, namamawis
sa lamig na softdrinks, etsetera, etsetera!”

Tuluyan nang naguluhan ang utak ni
Boging. Nagdadalawang-isip ito. Nagtatalo
ang katakawan at ang takot sa multo! Sandali
pa’'t nangyari ang inaasahan ni Kiko. Nanaig
din ang kasibaan!

“Ako rin ho, Mang Mike, mamimiyesta---
este, magpapaiwan pala!” tumatakam-takam
nang pahayag nito.

“Tiyo, okey lang ho ba sa inyo ang
suggestion ni Gino?” baling ni Mang Mike sa
matandang lalaki.

“Sang-ayon ako, Mike, para matapos na
ang kuwento ng rebultong naglalakad,” sagot
nito.

Tapos ay hinarap nito ang mga kabataan.
“Sige, mga bata, patunayan ninyo sa Lola
Concha ninyo na imahinasyon lang niya ang
lahat!” hamon nito sa kanila.

“Siyanga pala. May basement ang bahay
pero iwasan ninyo dahil marupok na raw ang
hagdan pababa doon, ha! Baka masaktan
kayo.

“At isa pa pala. Wala pang koryente ang
bahay dahil matagal nang walang nakatira
roon,” dagdag ni Don Manuel.

“Wa-Walang ilaw? Ibig  s-sabihin,
madilim?” ani Boging na muling nakaramdam
ng niyerbiyos.

“Gasera, iho, meron.”

“Ayos na ho ‘yon, Lolo. May flashlight
naman kami,” singit agad ni Gino dabhil
mukhang uurong na naman si tabatsoy. Pero
hindi makatingin nang diretso si Gino kay
Boging dahil kahit paano ay may namumuo
ring kaba sa dibdib ng binatilyo.

“At ako na rin ang magpapasabi sa
caretakers ng bahay na samahan kayo sa
bahay para may mag-asikaso sa inyo,” habol
na sabi ni Don Manuel.

KUNG paanong nagdalawang-isip si Boging
na matulog sa bahay na bato ay higit ang
naging reaksiyon ng maglolong Ambo at Itoy.
Noong una’y napatawa si Itoy dahil akala
nito’y nagbibiro lang si Lolo Ambo. Pero nang
malaman nitong seryoso ang matanda ay
namumutlang naupo ito sa isang sulok ng
kanilang bahay.

Hindi maaaring tumanggi ang Lolo Ambo
nito sa paki-usap ni Don Manuel. Ito ang
pagkakataon nilang maipakita na karapat-
dapat pa silang maging katiwala sa bahay na
ilyon. At lalo namang hindi maaaring hindi niya
samahan si Lolo Ambo sa bahay na bato
nakakatakot man ang kanilang gagawin!

Kabanata 7

GABI SA BAHAY NA BATO

GABI! Rumirihistro na ang kadiliman sa
bayan ng Sta. Cruz. Naiwan sa pagamutan
ang mag-asawang matanda at nagbiyahe
nang pabalik sa Maynila ang mag-asawang
Rodrigo. Napagkasunduan nilang babalik ang
mga ito sa araw mismo ng kapistahan upang
sunduin sila.

Ang buong hapon ay naubos sa
paghahanda ng mga kabataan. Sinamahan
nila sa palengke sina Lolo Ambo. Sabihin pa,
tuwang-tuwa si Boging. Bumalik ang dating
sigla. Pati si Itoy. Paano’y sagot ni Don
Manuel ang gastos. Kaya ayun, panay ang
turo ng dalawa; buti na lang at hindi
namamatanda, biruan nila.

At ngayon, naroon na sila sa loob ng
lumang bahay.

“Gino, dala mo ba ang shades mo?
Pahiram naman o,” natatawang tanong ni Kiko
sa katabi habang naghihintay sila ng pagkain.

“Shhh! Baka marinig ka ni Lolo,” saway ni
Gino na nagpipigil din sa pagtawa.

Nakaupo na ang apat sa hapag-kainan
kung saan ay naniningkit ang mga mata nila...
dahil nasisilaw sila sa tindi ng liwanag!

Parang nag-aapoy kasi sa liwanag ang

komedor sa dami ng gaserang sinindihan nina
Lolo Ambo at Itoy. Tatlong Coleman at
dalawang Petromax, idagdag pa ang
kalahating dosenang naglalagablab na mga
matatabang kandila na nakatirik sa paligid ng
mesal

Kung may tao nga sa labas ng bahay ay
lisipin nitong may nag-su-shooting ng pelikula
sa loob ng bahay na bato dahil sa liwanag!

“May multo man dito,” dagdag ni Jo, “e
tiyak na hindi pa lalabas dahil ang akala niya
ay tanghaling tapat pa lang.”

“Ano bang problema n'yo?” singit ni
Boging na may hawak nang kutsara at tinidor.
“Okay nga ‘yon e!”

Sasagot pa sana si Kiko nang biglang
dumating sa komedor sina Lolo Ambo at Itoy.
May dala-dala itong mga kaldero at palayok
na umuusok pa sa init ang laman. Pero hindi
lyon ang umagaw sa pansin ng mga kabataan
kundi ang kakaibang hitsura ng dalawa!

May nakataling panyong puti sa may noo
si Lolo Ambo na may nakasulat na hindi nila
maintindihan: sa wikang Latin yata ito. Sa leeg
naman ng matanda ay may nakasabit na
iIsang tirintas na bawang! Hindi lang iyon, may
tabak pang nakasukbit sa kaliwang parte ng
baywang nito at sa kanan ay isang nakataling
botelya na may lamang puting likido ang
nakabitin; holy water daw ang laman.

At si ltoy, bukod sa panyong puti na
nakatali rin sa ulo na tulad nang kay Lolo
Ambo, ay may kung anu-ano pang pulang
bulsiko na naka-aspile sa parteng dibdib ng
suot na T-shirt; pangontra raw sa maligno.

Pagkatapos ng hapunan, agad na nagligpit
ang maglolo at nagparinig pa sa mga
kabataan.

“O nabusog ba kayo?” tanong ni Lolo
Ambo.

“Opo, Lolo! Ang sarap ng niluto n'yo e,”
sagot ni Kiko na pasimple at palihim na

binabasa ang mga nakasulat sa panyo ng
matanda.

“Mabuti naman..,” napangiting sabi ni Lolo
Ambo bago sinabi ang nais sabihin. “A.. e..,
hindi pa ba kayo inaantok? Mas maige sa
katawan ang maagang matulog.”

Napakunot-noo si Jo sa narinig. Biglang
napatingin sa kanyang relo. “Matulog? Wala
pa hong alas-otso a---"

Naputol ang sinasabi ni Jo nang sikuhin
siya ni Gino. Nakahalata ang binatilyo. “Sige
ho, Lolo. Mauna na kayo ni Itoy at
magpapahinga muna kami rito sa salas.
Huwag na ho ninyo kaming intindihin at
salamat po ulit sa inthanda ninyong pagkain.”

Pagkarinig sa sinabi ni Gino ay parang
nag-practice na sabay at mabilis na tumayo
sina Lolo Ambo at Itoy.

“‘Kung ‘yan ba ang gusto ninyo. Siya,
bukas na lang tayo magkita-kita,” paalam ng
matanda na agad binitbit ang dalawang
gasera. Ganoon din ang ginawa ni Itoy. Sa
magkabilang kamay ay hawak din itong tig-
iIsang gasera.

“Sige, ha. Maaga talaga kaming matulog
dito sa probinsiya,” palusot pa ni Itoy na agad
na bumuntot sa likuran ng kanyang lolo. Halos
dumikit pa ang matambok na tiyan nito sa
puwit ni Lolo Ambo habang palinga-lingang
naglakad ang dalawa patungo sa kanilang

silid.

“Wow, parang nagsa-Santa Crusan sina
Lolo a! Sino kaya sa kanila ang Reyna
Elena?” natatawang sabi ni Jo nang makalayo
na ang dalawa na parang nagpuprusisyon at
sumasagala sa liwanag ng dalang apat na
gasera!

“Kayo talaga! Sa inaantok na raw sila e,”
saway ni Boging sa pagbubungisngisan ng
tatlo habang unti-unting lumalapit sa naiwang
iIsang gasera.

“Ako nga e inaantok na rin,” at
nagkunwaring humikab pa ito pero ang
kanang kamay ay nakahawak na sa handle ng
gasera.

Mahirap na at baka magkatakutan, naisip
ni taba.

“E di mauna ka na sa kuwarto, Bogs, at
babantayan muna namin ang rebulto. Pero
lwan mo ‘yang gasera para may liwanag kami.
‘Yung kandila ang dalhin mo,” turo ni Gino sa
dakong likuran ni Boging.

“Ha? A, hindi na lang! Nabusog kasi ako e.
Baka bangungutin pa ‘ko. Saka maiiwan ko ba
naman kayo. One for all, all for one tayo, di
ba?”

Nagsalubong ang mga makakapal na kilay
ni Jo sa pagtaas ng mga ito. “Puwede ba,
Bogs. Tigilan mo nga ako sa drama mo!”

Sandali pa silang umistambay sa salas.

Ang apat na bata’y paroo’t parito sa tabi ng
rebultong Igorot. Pinagma-masdan. Iniisip
kung totoo ngang naglalakad ito. At paano?
Pagkalipas ng kalahating oras,
nagsipasukan na ang mga ito sa silid na
ibinasta sa kanila ni Lolo Ambo. Sama-sama
ang apat sa silid na pinakamalaki sa lahat.
Nagliliwanag pa ang gasera sa silid ng
mga kabataan dahil gising pa ang mga ito. Si
Gino, nakatanaw sa labas ng bintana. Si
Kiko’'y nakahiga sa malapad na kama na
nakataas ang mga paa sa dingding. Nakikinig
sa walkman habang nagbabasa ng libro
tungkol sa agila. At si Boging ay nakaupo at
nakapikit na nakangiti habang hinihimas ang
matambok na tiyan. Samantalang si Jo ay
alumpihit sa pagkakahiga’t hindi makatulog sa
Ikalawa ngunit mas makitid na kama.
“Inaantok na ba kayo?” tanong ni Gino.
Tinanggal ni Kiko ang headphone at saka
nagsalita. “Hindi pa nga, e. At parang hindi
ako aantukin sa kaiisip tungkol do'n sa mga
kuwento ni Itoy. Sa misteryong nagaganap sa
bahay na ‘to. Pero mukha namang normal ang
rebulto, di ba?”
“Oo nga. Walang pinag-iba sa ibang
rebultong nakita ko na,” sang-ayon ni Jo.
“Alam n’yo, ako rin, mukhang hindi
makakatulog. Natunaw na ‘yung hinapunan
ko. Gutom na ‘ko, e.”

Seryoso ang usapan. Sinabakan na
naman ni Boging ng pagkain. Ayun, namilog
nang bigla ang mata ni Jo.

“E kung sapakin kaya kita ngayon diyan!”
sabi ni Jo na kasabay nang pagtayo. Nagsindi
siya ng kandila tapos ay inis na inismiran si
Boging at walang paalam na lumabas ng silid.
Sa totoo lang, kanina pa kasi siya tinatawag
ng kalikasan. Dama niya'y parang puputok na
ang kanyang pantog.

Paglabas ni Jo ay naiwang nagkatinginan
na lamang ang tatlo sabay na nagkangisihan.
Sa loob-loob nila: “Ang tapang talaga nitong si
taray, ang lakas ng loob na mag-isang
lumabas ng kuwarto.”

Kaya lang, natuklasan ni Jo na walang
tubig sa banyo sa ikalawang palapag kaya
kinailangan pa niyang bumaba at pumunta sa
kasilyas sa may tabing kusina.

Mayamaya pa’y nakaraos na si Jo. Muli ay
kakapakapa na itong nananglaw sa mahinang
liwanag ng kandila pabalik sa kanilang
kuwarto.

Nasa kusina na siya nang manginig ang
kanyang mga tuhod. Tila binuhusan siya ng
kung anong lamig. Bigla siyang tumigil.
Nakiramdam habang palakas nang palakas
na kumakabog ang dibdib.

Pinanindigan siya ng balahibo sa buong
katawan. Dahil dinig na dinig niya ang mga

yabag sa sahig. Malalakas na yabag. Mga
yabag na unti-unti’'y papalapit nang papalapit
sa kanya.

Parang gusto niyang tumakbo. Parang
gusto niyang magtititili. Nagpalakas ng loob si
Taray. Nanghiram ng tapang sa ewan kung
saan. Nang biglang magduda ito.

“Walanghiya ka, Boging, ha! Alam kong
lkaw ‘yan! Sasapakin talaga kita baka akala
mo!” sabi ni Jo sa kawalan.

Sa pagpasok sa pasilyo ay binuwelo na
niya ang kanyang kanang kamao habang
hawak ang kandila sa kaliwang kamay. Nang
bigla siyang natulala’t nabato sa pagkakatayo.

Ang rebultong Igorot... nasa komedor!!!

Kabanata 8

MGA MAHIWAGANG LALAKI

BIGLANG NAWALA ang kulay sa mukha ni
Jo nang maaninag ang malaking rebulto ng
Igorot!

“K-Kanina nasa salas ito, a!” bulong niya
sa sariling takut na takot.

Naging sunud-sunod ang paglunok ni Jo,
halos pati dila ay lunukin na sa takot. Ngayon
ay hindi lang tuhod ang nanginginig sa kanya
kundi buong katawan. “Nanay ko! Mamatay
na yata ako!” hiyaw niya sa kaloob-looban.

“Konting tatag pa ng loob, Diyosa...
konting-konti na lang,” palakas-loob pa niya
sa sarili na hindi napansing sa kanyang takot
ay tinawag niya ang sarili sa tunay na
pangalang ‘Diyosa’!

Unti-unti, pikit-mata siyang umisod.
Nanlalaki ang ulo niyang dumaan sa tagiliran
ng istatwa. Nangangatog. Nangingilabot.

Paglagpas ni Jo sa rebulto, kumaripas ito
nang takbo.

“Nanang koo pooo!” Halos lundagin niya
ang bawat madaanang sagabal sa daan. At
dinala siya ng kanyang mga paa pabalik sa
kanilang kuwarto. At sa bilis ng kanyang
takbo, namatay ang apoy sa hawak niyang
kandila.

Parang nabulag si Jo sa dilim ng
kapaligiran!

Pilit na nilabanan ng dalagita ang
nararamdamang pagpa-panic ng kalooban.
Huminga siya nang sunud-sunod. Malalalim.
Hanggang sa wakas ay unti-unting nasanay
ang kanyang mga mata sa dilim. At nakita
niya ang mahinang liwanag na lumulusot sa
siwang ng pinto ng silid na pinanggalingan!

Tinakbo ni Jo ang pinto at nanginginig ang
kamay na biglang itinulak ang pinto. Malakas
na kumalabog ang pintuang kahoy nang
bumalandra iyon sa dingding.

Nagulantang ang mga binatilyo sa lakas
ng ingay. Sa gulat ay napabalikwas nang tayo
si Kiko. Napatalon naman mula sa silya si
Boging at mahigpit na napayapos kay Kiko!

Putlang-putlang napasandal si Jo sa pinto
sa panghihina habang namumuo ang mga
butil-butil na pawis sa mukha.

“K-Kuya...” nauutal na bungad nito.

“Jo, bakit?” tanong ni Gino na mabilis na
lumapit.

Humihingal na isinalaysay ni Jo ang buong
pangyayari. Nang matapos ay nagkaisa silang
lumabas ng silid upang tumungo sa kumedor.
To see is to believe, ‘ika nga.

Nanguna si Gino na dala ang gasera
habang nakahawak sa kanyang baywang si
Jo. Kasunod nila si Kiko, na may hawak na

maliit na flashlight, habang mahigpit na
nakahawak naman sa baywang niya si
Boging.

Nasa salas pa lang ang apat nang
matigilan sila.

“Ang rebulto! Narito naman, a!” turo ni
Gino.

Nasa salas na nga ang rebultong Igorot.
Ganoon pa rin ang pagkakaayos. Parang
hindi nagalaw!

“K-Kanina nasa kumedor ‘yan, e! Kitang-
kita ko!” takang giit ni Jo.

“‘Baka nga naglalakad ‘yan,” sindak na
sabi ni Boging.

Katahimikan.

Si Kiko ang bumasag sa katahimikang
lyon. Nang itutok nito sa sahig ang flashlight
ay may nakita itong mga marka. “Tingnan n’yo
ang sahig.”

Tumingin nga silang apat sa marmol na
sahig. May dalawang pares ng guhit mula sa
kinalalagyan ng rebulto patungo sa pader.

“Parang marka ng maliliit na gulong,” ani
Kiko. “Baka naman may gulong ‘to sa ilalim?”

“Pero bakit papunta sa dingding?” tanong
ni Boging.

“Teka, nga,” sabi ni Gino na tumayo.
Itinuon nito ang dalawang kamay sa rebulto at
buong lakas na itinulak iyon.

Wala! Ni hindi umusad kahit isang pulgada
ang rebulto.

“Gisingin natin si Lolo Ambo. Sabihin natin
ang tungkol dito,” wika ni Jo.

“Huwag na. Tulog na iyon. Isa pa'y tayo
lamang muna ang dapat makaalam nito,” sabi
ni Gino. “Okey ba?” paniniguro niya sa isa-isa
namang tumangong mga kasama.

Tahimik na nagbalik ang mga kabataan sa
kanilang silid. Ngunit hindi sila makatulog.
Sari-saring katanungan ang sumusuot sa
Isipan nila.

Nakaupo sila sa sahig habang
nagkukuwento si Jo sa kanyang karanasan
nang biglang tumayo si Boging. Nakakunot
ang noo. Anyong may iniisip na malalim.

“Bogs, huwag mong sabihing nagugutom
ka pa rin,” kantiyaw ni Kiko.

“Shhh....” saway ni taba. “Parang may
naririnig ako...”

“A Boging, ha! Walang takutan!” saway ni
Jo.

“Ano ka! Ako pa ang mag-umpisa ng
takutan?” sagot ni taba na naglalakad-lakad.
Pilit na hinahanap ang pinanggagalingan ng
naririnig.

Tumayo na rin si Gino at sinundan si
Boging. “Teka... may naririnig din ako,” sabi ni
Gino.

May mga tinig ngang nagbubulungan. Mga
mahihinang kaluskos. Nagkatinginan ang
apat. Nagmumula iyon sa labas ng bahay. Sa
dakong likuran.

Marahang gumapang si Jo palapit sa
bintana upang sumilip. Bubuksan na nito nang
bahagya ang bintana nang sawayin siya ng
kapatid.

“Teka, Jo,” pigil ni Gino. “Kiko, patayin mo
muna ang gasera. Para mawala ang liwanag
dito sa kuwarto.”

Nagdilim ang kuwarto. Kahit sumilip silang
apat ngayon ay hindi na sila makikita ng
sinumang nasa labas.

Sa pagitan ng mga rehas na bakal ng
bintana ay dahan-dahang dumungaw nang
magkakatabi ang apat na mga ulo.

“Kuya, tingnan n’yo, o!” sumenyas ang
kamay ni Jo sa tatlong kasama.

Mula sa labas, sa may pampang ng kalapit
na ilog ng Sta. Cruz, nakita nila ang limang
kalalakinan na pasakay sa bangka. Galing sa
likuran ng bahay.

May dala ang isa sa mga ito ng maliit na
lampara. May kadiliman pa rin sa tabing ilog
pero malinaw sa mga mata ng apat na bata
ang anino ng bangka at ang hitsura ng mga
lalaki.

“Sino kaya ang mga ‘yon?” Si Kiko.

“Baka mga mangingisda,” sagot ni Boging.

“E bakit ganyan ang hitsura nila?” pansin
ni Jo dahil hindi tipong sanay sa pagbabanat
ng katawan ang mga lalaking pinanonood nila.
Mukha ngang goons sa pelikula.

“At ano ang ginagawa nila sa likod bahay
sa ganitong dis oras ng gabi?” agaw tanong ni
Gino.

Kabanata 9

MGA BAKAS NG PAA

PUMUTOK ang araw sa Silangan. Walang
tigil ang pagtilaok ng manok sa kabilang
bahay. Pero ang apat na makulit, wala na sa
kanilang higaan.

Kahit pasado alas-dose na nang dalawin
sila ng antok ay hindi sila napigilan sa pag-
limbestiga. Kahit na naglamay sila sa pag-iisip
tungkol sa rebultong Igorot at sa mga
kalalakihang nakita ay pinilit nilang gumising
nang maaga.

“Lolo Ambo! Itoy!!” tawag ni Gino habang
kinakatok ang pintuan ng kuwarto ng dalawa.

Walang sumasagot mula sa loob. Ni wala
silang naririnig na kaluskos.

Naroon ang apat sa tapat ng kuwarto nina
Lolo Ambo. Nais nilang makalabas ng bahay
upang maimbes-tigahan agad ang pampang.
Doon sa pinagkakitaan nila sa mga
mahiwagang lalaki.

Kaya lang ay hindi sila makalabas ng
bahay dahil sarado pa ang mga pinto. Hindi
naman sila puwedeng dumaan sa bintana
dahil may mga bakal na rehas ang mga iyon.

Si Lolo Ambo ang may tangan ng susi
kaya nila ginigising ang matanda.

“Lakasan mo pa ang katok, Kuya. Baka

malalim silang matulog,” payo ni Jo.

“Ako na nga ang kakatok,” sabi ni Boging
na pupungas-pungas pa.

Nililis ni taba ang kanang manggas ng T-
shirt nito at bumuwelo ito bago itinodo ang
pagkatok. Sumigaw pa kamo. “LOLO AMBO!
ITOY!! HOY, GISING!!!”

Halos mapalundag sila sa gulat nang hindi
nila inaasahan ang biglang pagsagot ni Lolo
Ambo mula sa kanilang likuran. Sabay-sabay
silang napapihit.

“Ano ba ‘yon, mga amang?” tanong nito na
takang-taka. Gising na pala ang matanda.
May hawak pa itong siyansi. Mukhang
nagluluto na ng almusal.

At hindi lang iyon. Normal na uli ang
hitsura nito. Wala nang panyo sa ulo, bawang
sa leeg, tabak at botelya ng holy water sa
baywang. Umaga at maliwanag na kasi, wala
nang kalaban.

“G-Gising na pala kayo, Lolo,” nahihiyang
sabi ni Kiko.

“Aba’y, oo. Maaga kaming matulog kaya
maaga rin kaming magising. Nagugutom na
ba kayo? Bayaan ninyo’t sandali na lang e
luto na ang almusal natin.”

“Kallangan ho ninyo ng tulong sa
pagluluto?” biglang nagising na sabi ni
Boging. Titig na titig ito sa hawak na siyansi
ng matanda.

“Gusto ho sana naming lumabas muna sa
bakuran bago mag-almusal,” singit ni Gino
bago makasagot ang matanda.

“Mag-e-exercise lang ho kami,” palusot ni
Jo nang makitang muling nagtaka ang
kaharap.

“E dine na kayo sa kusina dumaan. Bukas
na ang pinto roon,” turo ni Lolo Ambo.

Sabay-sabay na tinungo nila ang kusina.
Nauna si Lolo na kasunod si Jo. Sina Gino at
Kiko naman ay pinagitnaan si Boging. Hawak
nila ito sa magkabilang braso dahil alam
nilang baka biglang maupo sa hapag-kainan
ang kaibigan kapag nakakita ng pagkain.

Pasimple muna sila nang makalabas ng
bahay. Sandaling nag-deep breathing at nag-
stretching. Tapos ay kunwari’y nag-jogging.
Pero ang direksiyon ng tinatakbo ay sa may
pampang!

“Dito, Kuya!” tawag ni Jo na nakaturo sa
iIsang bahagi ng pampang na maraming
bakas. “Eto ang mga bakas ng paa at ng
bangkang gamit nila.”

Nagyukuan ang mga kabataan upang lalo
nilang mapag-aralan ang mga bakas na
papunta’t palayo sa ilog.

“Kiko, naalala mo ba ang nangyari sa atin
noon sa Eagle Camp sa Davao City? ‘Yung
kaso natin ng NAWAWALANG AGILA? Nang
sundan natin si Ipe sa kuta nila sa gubat?”

paalala ni Gino.

“Oo0 nga ‘no? Ganito rin ang bakas nila...
Mas malalim ang mga bakas na galing sa ilog
ngayon. Ibig sabihin may dala silang mabigat
na bagay!”

“Galing siguro sa bangka ang binubuhat
nila,” ani Jo.

“Pero papunta saan?” tanong ni Boging.

Tumayo si Jo. Sinundan ng tingin ang mga
bakas na palayo sa ilog.

“Kuya, papunta sa bahay ang bakas nila!”
bulalas niya na nakaturo sa dako ng bahay.

Biglang napatayo ang mga binatilyo.

“Let's go, gang! Sundan natin ang mga
bakas dahil malakas ang kutob kong ito ang
punu't-dulo ng hiwaga sa bahay na ito!”
masayang sabi ni Gino.

Madali naman nilang nasundan ang mga
bakas dahil malambot ang lupa.

Ngunit nang nasa damuhan na sila ay
kailangang sundan na lamang nila ang mga
putik na dumikit sa damo mula sa sapatos ng
mga mahiwagang lalaki.

‘“Buti na lang at hindi umulan,”
nagpapasalamat na pansin ni Jo. “Kundi'y
burado na ang trail nila.”

“Oo nga. At mabuti na lang at maputik ang
pampang. Kaya kahit sa semento ay kita pa
natin ang bakas nila; kung saan mismo sa
bahay sila nagpunta!” sang-ayon ni Boging.

Nakayuko ang apat habang sinusundan
ang mga bakas nang biglang mapahinto ang
nauunang si Gino. Nasa sementadong parte
na sila sa likod bahay nang biglang mawala
ang mga bakas!

“Bakit basa ang semento?” takang tanong
ni Kiko. Kaya nabura ang mga bakas na putik
ay may bumasa sa semento.

“Hindi lang basa,” pansin ni Gino na
umiikut-ikot na naglalakad. “Parang talagang
nilinis pa!”

“Oo0 nga, no?” sagot ni Jo. “Ni walang kahit
anong dumi. Mukhang winalis nga e.”

“Pero sino? At bakit?” ani Boging.

“Tinitiyak siguro nilang walang
makakasunod sa bakas nila!” sagot ni Gino.

“Matalino pala ang mga iyon,” sang-ayon

ni Kiko nang may biglang tumawag sa kanila.

“Oy! Ang aga pala ninyong magising,”
nakangiting bati ni Itoy sa grupo. May hawak
itong walis tingting at may nakasukbit na rolyo
ng hose sa balikat nito. “Teka, anong
ginagawa n'yo dito? May hinahanap ba
kayo?”

“Ha? A, e, 00,” nauutal na sagot ni Jo na
nag-iisip ng palusot. “Na-Nahulog kahapon
dito ang isang ipit ko sa buhok. May nakita ka
ba?”

“Naku wala, Jo. Kalilinis ko lang nga diyan
at puro putik ang nawalis ko,” naiinis pang
sabi ni Itoy. “May mga aso sigurong
naghabulan dito kagabi kaya naging madumi.”

Talunang nagkatinginan ang apat. Patay!
Winalis ni Itoy ang bakas na maaaring
makalutas sa hiwaga ng bahay na bato!

Kabanata 10
KATUWAAN SA PERYA

NAWALAN ng gana sa almusal sina Gino, Jo
at Kiko dahil sa pagkadismaya. Pero si Boging
ay parang sa pagkain ibinuhos ang galit. Kung
tao siguro ang kalaban ni taba e pihadong
golpe sarado ito sa ginawa nitong paglamon.

At dahil sa puyat, muling natulog ang mga
taga-Maynila. Tanghali na nang sila’y muling
magising. Nag-ayos sila. Naligo’'t nagbihis.

Dadalaw sila kay Lola Concha. Pero
napagkasunduan nilang huwag munang
ibalita ang tungkol sa nangyari kay Jo at sa
mga lalaki sa pampang. Tutal, kahit sila ay
hindi nila alam kung ano nga ang totoong
pangyayari.

Ngunit mas sabik sila sa pupuntahan nila
mamayang gabi. Si Itoy ang nagyaya.
Nakahalata ito na mabigat ang kalooban ng
mga bisita. Kaya minungkahi niyang
magpunta sila sa perya!

“Masaya ba ang piyesta rito, ltoy?” Si Jo
ang nagtanong.

Nasa salas sila nina Itoy. Naunang
nakapagbihis si taray kaysa kina Gino, Kiko at
Boging.

“Sinabi mo pa.”

Dalawang araw na lang, magdiriwang na

ng taunang piyesta ang bayan ng Sta. Cruz.
At ang okasyong ito ang pinagbubuhusan ng
mga tao dito ng pagkakagastusan. Ang iba
nga sa kanila, hindi baleng walang handa
kapag Pasko. Basta't sagana naman ang
kanilang lamesa pagsapit ng piyesta.

Mayamaya lang, bumaba na ang tatlong
binatilyo. Pare-parehong nakamaong na
pantalon. Naiiba nga lang ang pantalon ni
Kiko dahil puno ito ng patches lalo na sa
puwitan. At sinadyang sirain ang parteng hita
at tuhod.

‘O, handa na ba kayo?” salubong na
tanong ni Itoy sa mga bumababa.

“Yeah, man! Ready for action!” Si Kiko ang
tumugon. Kitang-kita sa kanya ang kasabikan.

Nagsadya muna sila sa ospital upang
dumalaw sa kanilang lola. Pagkagaling doon
ay masayang nagpunta na ang mga kabataan
sa gilid ng plasa, kung saan itinayo ang
peryang bayan.

Maingay. Magulo. At maraming tao. lyon
ang perya. Isama na rin ang iba't-ibang
tsubibo at mga palaro na naroon.

At habang dumidilim. Unti-unti namang
sumisindi ang iba't-ibang kulay na ilaw sa
paligid. May ilang bahaging patay sindi.
Kumukuti-kutitap. Mga bombilyang animo’y
Christmas lights.

“Sakay tayo sa octopus!” yaya ni Gino na

pasigaw na sinabi.

Talagang lalakasan mo ang pagsasalita
kung ikaw ay nasa perya. Dahil sa ingay sa
paligid, halos hindi kayo magkarinigan ng
lyong kausap.

“Ayoko d'yan! Doon tayo sa horror train!”
ani Jo na nakaturo sa dakong kaliwa.

“Ano ka ba naman, Diyosa? Haunted
house na nga ‘yung pinanggalingan natin...
gusto mo pang sumakay sa nakakatakot.
Sana nagpaiwan ka na lang sa bahay na
bato,” wika ni Boging.

“Sabi nang huwag mo ‘kong tatawaging
Diyosa e!” nandidilat na sabi ni Jo na parang
hiyang-hiya sa totoo nitong pangalan.

“Huwag na kayong magtalo! Dito na lang
tayo sa Carousel sumakay!” awat ni Itoy.

“‘“Ano?! Sa bigat ninyo ni Boging,
mawawarak ang mga kabayo!” sundot ni Kiko.

Tawanan silang lima.

“Palosebo? Wala ba dito no’n?” Si Gino.

“Meron pero sa araw ng pista pa mismo
‘yon,” sagot ni Itoy. “Doon na lang tayo, o!
Maganda pa!” Nakaturo ito sa isang booth.

“Anong makikita ro'n?” Si Jo.

“Sirena!” maagap na tugon ni ltoy.

Tutol naman si Kiko. “Ayoko nga. Peke
‘yon.”

“Hindi! Totoong sirena raw! Ipinaglihi raw
ang babaing ‘yon sa bangus kaya ang

kalahating katawan niya’y may kaliskis!” sagot
ni ltoy.

Tinungo nila ang booth ng sirena. Sa
karatula’y  nakatitik: DYESEBEL: ANG
BABAING ISDA! Sampung piso ang bayad sa
bawat papasok.

Sa loob, puno ng nanonood. Karamihan,
mga lalaki. Pilit na nakisiksik ang limang bata
sa mga tao. Dahil pinakamaliit si Jo,
nagawang hawiin ang mga tao upang
makarating sila sa unahan. At kitang-kita ng
kanilang mga mata si Dyesebel na
nagtatampisaw sa isang artificial pool. May
kabibing bra. Isda nga ang kalahating
katawan. Mahaba ang buhok. Maamo ang
magandang mukha nito.

“Ay, ang ganda niya,” sabi ni Jo sa mga
kasama.

Samantala, pinangangasiman ng sikmura
ang mga matataba. Sina Itoy at Boging. Ang
Isip nila’y nagtatanong. “Ano kaya ang lasa ng
sirena kapag niluto? Lasang tilapia kaya o
lapu-lapu?”

Bilib na bilib naman ang ibang naroon.
“Totoo palang may sirena!” bulong nila sa
kanilang mga katabi.

“O ano, Kiko? Naniniwala ka na?” tanong
ni ltoy.

Hindi agad makasagot si Kiko dahil kahit
anong gawin niya ay hindi niya makita kung

paano dinaya ang sirena.

“Kung sabagay, matagal ko nang gustong
makakita ng sirena mula noong mapanood ko
ang Little Mermaid.”

“At bakit? Nag-iilusyon kang ikaw si Prince
Eric at iyan naman si Arielle, ‘no?” tukso ni Jo.

“Hindi a! Meron lang kasi akong gustong
itanong.”

Na-intriga si Jo sa sinabi ni Kiko. “At ano
naman ang itatanong mo? Kung paano sila
nakakahinga sa tubig? O kung saan sila
nakatira?”

“Hindi, hindi!” iling ng binatilyo.

“E ano nga?” naiinis na sa suspense si Jo.

“Gusto ko lang kasing itanong kung..,”
sandaling tumigil si Kiko bago nagpatuloy.
“..kung paano umihi ang mga sirena.” At
tuluyan nang bumunghalit ng tawa si Kiko.

“Buwisit ka talaga, Kiko!” bulalas ni Jo.

“O bakit, ikaw? Alam mo ba kung paano?”
pilit ni Kiko.

“E, di ano... tulad ng... siguro, naka-ano rin
na...,” hirap sa pag-iisip na sagot ni Jo.

“A ewan! Humanap ka na nga ng ibang
kausap at baka hindi ako makapagpigil sa
‘yo,” paismid na sagot ni taray sabay talikod
sa binatilyo.

Tamang-tama namang sa pagtalikod ni Jo
ay napaharap siya sa dalawang lalaking
palabas sa booth. Walang kurap ang kanyang

titig. Bigla siyang kinabahan.

“K-Kuya, ‘yung dalawa sa limang lalaking
nakita natin kagabi sa likod bahay... narito!”
mariing pahayag ni Jo.

Nanlaki ang mga mata ng binatilyo.

“Hindi ka ba nagkakamali, Jo?” tanong ni
Gino.

Tama si Jo. Madaling tandaan ang mga
lalaking nakita nilang galing sa likod ng bahay
na bato. Dahil pare-pareho ang itsura ng mga
ito. Hindi naman masasabing kalahi ni Palito
pero mga payat ito. At ang mga ulo nila'y
puwedeng paglandingan ng eroplano. Mga
kalbo pero may kaunting buhok na
nakatirintas sa likod. Ang edad ay naglalaro
sa bente singko anyos.

Mabilis na lumabas ang limang bata sa
booth ng sirena. Sinundan nila ang dalawang
lalaki. Ngunit pagdating sa labas, hinarang
sila ng isang lalaking unano.

Nakow! Ang lapad ng ngusong
nangungulit sa kanila. Nagyayaya sa isang
palabas.

“Dito kayo pumasok, mga bata! Lalaking
kumakain ng apoy,” nakangiting sabi nito na
nakaturo sa isang lalaking nakasuot lamang
ng pantalong maong.

Walang pang-itaas na damit ito at may
hawak na malit na sulo. Ang duloy
naglalagablab sa apoy. Ipinasok sa loob ng

kanyang bibig. Labas pasok. Kapagkuwa'y
ibubuga niya ang apoy mula sa kanyang bibig.

“BWAAHHH!"

Palakpakan ang mga nanonood.
Mayamaya nama’y naglakad ito sa bagang
mga apoy. Walang sakit. Ang galing! Pero
hindi iyon pinansin ng limang bata. Dahil ang
atensiyon nila’y nasa dalawang lalaki. Nasaan
nga ba ang mga iyon?

“Ayun sila, o!” turo ni Jo.

Tumakbo ang lima upang masundan ang
mga lalaki. Kaso’y parang bulang nawala iyon
sa nagkakagulong mga tao sa may karera ng
daga. Naglakad-lakad sila doon. Hanggang
gumawi sa kubol ng mga nagsusugal na
kalalakihan. Mga nagpepekwa.

“Saan kaya sumuot ang mga iyon?” Inis na
tanong ni Jo.

“May pagkapalos pala ang mga loko!”
pansin ni Kiko.

Nagtatakang kakamut-kamot ng ulo si Itoy.
Bakit nga ba sila tumatakbo?

“Sino ba ‘yung hinahabol natin?” tanong
nito.

Nagkatinginan ang Bl Gang. Walang
gustong sumagot. Katuwiran nila, tahimik
muna sila habang hindi pa nila natutuklasan
ang misteryong bumabalot sa lumang bahay.

Iniba na lang ni Gino ang usapan. “Tara
na! Manood na lang tayo ng iba! Doon naman

tayo sa babaing ahas!” pabiro ang huli niyang
sinabi.

“A, puwede bang mauna na kayo,” sabi ni
Itoy. “Makikipaglaro muna ako dito ng pekwa.
Balikan na lang ninyo ako mamaya, ha.”

“O sige, Itoy. Mag-iikut-ikot pa kami,” sabi
ni Gino habang sabay-sabay na silang
lumakad palayo.

Ang totoo, laking panghihinayang ng Bl
Gang sa kanilang hinahabol na nawala...

Sayang!

Kabanata 11
DUGO SA SAHIG

NABALE-WALA ang nilutong hapunan ni
Lolo Ambo ngayong gabi. Ang sarap pa man
din sana. Sinampalukang manok at
tinernuhan ng piniritong tilapia at atsarang
papaya.

Kung tatanungin kasi ang limang
kabataan, pare-pareho itong busog. Paano’y
bago umalis sa perya ay sinugod nila ang
kantinang bilug-bilog. Tinawag na bilug-bilog
dahil korteng bola ang lahat ng puwedeng
kainin do’'n. Gaya ng siopao, siomai, butse,
puto at iba pang pagkaing bilog.

Ngayon, naroon na ang mga bata sa
kanilang silid. Si Jo, nakasuot na ng pajama.
Kanina pa nilundag ang kanyang kama't
natulog nang nakadapa.

Sa malapad na kama naman, tabi-tabi ang
mga binatilyong nakahiga. Pinagitnaan nina
Gino at Kiko si Boging. Ginawang unan ang
bilbil ni taba. Ang mga hita ng dalawa’y
nakadantay sa tiyan ni Boging.

Nananahimik ang kadiliman. Pero sandali
lang iyon dahil nagising si Boging. Umunat
ang dalawang kamay at tinanggal ang mga
binti nina Gino at Kiko na nakadagan sa
kanya. Tumayo at nakiramdam sa sarili.

Inaatake na ng gutom si Boging. At
naalala niya ang hapunang niluto ni Lolo
Ambo na nasa kusina. Kaya Kkahit
nakakaramdam ng takot dahil sa nangyari kay
Jo ay tinalo iyon ng walang tigil na pagkalam
ng sikmura. Sinindihan nito ang gasera at
marahang lumabas ng kuwarto.

Dahil sa bigat ni Boging, lumalangitngit
ang sahig na kahoy na kanyang nilalakaran.
Nahinto ang munting ingay nang ang mga paa
niya’y tumuntong sa marmol na hagdanan. At
dire-diretsong tinungo ang kusina.

Nang bigla ay matigilan si Boging.

Tumambad sa kanya ang kagulat-gulat na
tanawin.

“Inang ko po! bulalas niyang inaayos na
mabuti ang suot na salamin sa mata dahil
hindi makapaniwala sa nakikita.

Animo'y dinaanan ng bagyo ang loob ng
kusina. Nagkalat ang mga kagamitang
naroon. Ang mga kaldero’y nakahambalang
sa lababo. May mga basag na pinggan.
Nakataob ang lamesa. At ang mga silya'y
nagkabali-balintong sa sahig.

“Ha?!” sambit ni Boging na napanganga
nang mapatitig siya sa sahig. Tila namalik-
mata. Nanggigitata iyon sa malapot na
pulang... DUGO!

Sisigaw na sana si Boging, kaso'y may
biglang dumating. Si Itoy. Nagkakamot ng

tiyan habang naglalakad. Ginutom na at
magbubungkal din sana ng pagkain sa kusina.

“A-anong...?” Hindi na naipagpatuloy ni
Itoy ang itatanong dahil nilukuban na ito ng
matinding nerbiyos. “Gi-Gigisingin ko sila!
Sasabihin ko ang nangyari rito!”

Pagkasabing iyon ni Itoy, humagibis ito ng
alis sa kusina. Binulabog ang natutulog na
mga kasama. Si Lolo Ambo ay parang
humahangos na Katipunero nang dumating
dahil hawak na nito ang tabak sa kanang
kamay.

“I-report natin sa pulis. Baka napasok na
tayo ng mga magnanakaw,” balisang
mungkahi ni Kiko nang nasa kusina na silang
lahat.

“Imposibleng mapasok tayo. Nakakandado
ang lahat ng pinto at puro rehas naman ang
mga bintana.” Si Lolo Ambo.

“Tama si Lolo. Bago ako natulog,
sinigurado kong sarado ang lahat ng
puwedeng pasukan ng magnanakaw,” patotoo
ni ltoy.

Nagkani-kanyang lingon ang mga ito sa
mga bintana’t pintuan. Sarado nga.

“Pero sinong gumawa nito?” tanong ni Jo
na tila ibig masuka sa mapulang likido sa
sahig.

Walang umiimik sa kanilang lahat.

Saglit lang iyon dahil binasag ni Boging

ang katahimikan. Nagsalubong ang kilay nito.
Napakunot-noo. Lumaki pa ang butas ng ilong
nito. Suminghut-singhot.

“May naamoy ako! Amaoy...”

“Ano?” sabay na tanong nina Gino, Kiko at
Jo.

At nilapitan ni taba ang sahig na may
dugo. Lumuhod ito’t kumuwit nang kaunti sa
mapulang iyon. Tinikman. Nasarapan. Muling
kumuwit. At dinilaan uli ang daliri.

“Sinabi nang ketchup, e!” sabi ni Boging
habang panay ang dila sa kanyang labi.

Nagpalinga-linga si Jo. May kumislap sa
kanyang mga mata. Sa ibabaw ng
eskaparate, sa likod ng lalagyan ng prutas,
naroon ang isang bote ng tomato ketchup na
walang laman. Dinampot niya iyon at ipinakita
sa lahat.

“Eto ‘yung bote ng ketchup, o!”

Walang nakapagsalita isa man sa kanila.
Ang ila’y napakunot-noo. At ang iba'y
napailing.

“Alam ko na kung sino ang gumawa nito!”
ani Itoy na Kkitang-kita sa mukha ang
pagkatakot.

“Sino?” Nasa himig pagtatanong ni Gino
ang kasabikan sa itutugon ni taba.

“A-Ang rebulto... ang rebultong Igorot!”

Nagkatinginan sina Gino at Kiko. Gusto
nilang matawa na hindi maintindihan.

Napansin naman sila ni Boging.

“Pero posible, ‘di ba? Ginutom din siguro
ang rebulto kaya pumunta ng kusina at
nagbungkal ng pagkain. Ayan... natapon tuloy
‘yung ketchup sa sahig,” sabi ni Boging sa
mga kasama.

Nagawa pang magbiro ni Kiko. “Bogs, ano
kayang kinain nu’'ng rebulto? Fried chicken o
fried dilis?”

Walang gustong sumang-ayon sa sinabi ni
Boging. Nagkindatan sina Gino at Kiko. Bakit
wala silang narinig na ingay habang ginugulo
ang kusina? kapwa nila naisip.

May mga katanungang nabuo sa kanilang
utak. Maliban sa kanilang grupo, sina Lolo
Ambo at Itoy ang naiiba.

Posible kaya na ang maglolo ang may
kinalaman dito? Na ang matanda ang tahimik
na gumulo sa kusina habang natutulog sila?

At ang nangyari kahapon sa likod bahay?
Hindi kaya sinadya ni Itoy na linisin ang bakas
na putik ng mga lalaki para hindi nila
masundan?

Pero bakit?

Upang bawiin nina Lola Concha ang
pagkakabili sa bahay at manatiling katiwala
sila?!

Samantala, tahimik lang sina Lolo Ambo at
Itoy. Patingin-tingin  lang sa kanila.
Nakikiramdam.

KALAHATING oras pa ang nakaraan. Sa
liwanag ng gasera sa salas ay nakatunganga
ang apat na kabataan sa rebulto. Nakapalibot
sila sa Igorot na yari sa kahoy.

“Totoo kayang naglalakad ‘yan? Pero
paano naman?” Si Jo ang nagsimulang
magtanong.

Nagulat pa sila nang biglang magsalita si
Lolo Ambo mula sa kanilang likuran.
“‘Maniwala kayo o hindi pero talagang
mahiwaga ang rebultong ‘yan.”

Nanlaki ang mga mata ng apat na bata.
Nagkatinginan sa isa't-isa. Tapos ay hinarap
nila ang matanda na hindi umaalis sa
Kinauupuan nito.

“Nakita n’yo na pong lumakad?” Si Gino.

“Hindi pa, pero ang yabag niya't kaluskos
sa gabi'y lagi kong naririnig,” tugon ng
matanda. Pero ang mga mata nito'y mailap sa
kanila. Ni hindi sila tinitingnan sa mukha.

Tumikwas ang kaliwang kilay ni Jo. Sa isip
niya'y kagaya rin pala ito ng kanyang apo.
Laging sinasabing naglalakad ang rebulto
pero hindi naman nila nakikita. Puro kaluskos
at yabag lamang ang naririnig. Katulad ng
kanyang karanasan noon nakaraang gabi.
Gusto niyang sabihing... walang malinaw na
ebidensiya na naglalakad nga ang rebulto.

Kabanata 12
ANG MATANDANG MANG-UUKIT

PAETE, LAGUNA. Iyon ang pook na
pupuntahan ng Bl Gang ngayon. Karatig
bayan ito ng Sta. Cruz at kilala sa pagiging
creative at artistic ang mga taga-Paete. Lalo
na sa larangan ng pagpinta at pag-ukit sa
kahoy.

Kinulit kasi ng apat na bata si Lolo Ambo
kung saan nanggaling ang rebultong Igorot.
Ang sagot ng matanda’y sadyang pinaukit ng
dating may-ari ng bahay ang rebulto. Pero
hindi niya kilala kung sino mismo ang umukit.

Ngunit sa malamang daw, baka sa Paete
inukit ang rebulto dahil iyon ang bayan ng
mga mang-uukit. Hindi lang iyon. Nakahingi
pa sila ng larawan ng dating may-ari ng
bahay. At sa background ng larawan ay ang
rebulto.

Kaya ayun, maagang nagsigising ang mga
kabataan upang tuntunin sa Paete ang umukit
sa estatwang lgorot at kanilang
makapanayam.

Sa palengke ng Sta. Cruz, kung saan
nakaparada ang mga dyip na papuntang
Paete, naghanap ng masasakyan ang mga
kabataan. Si Itoy ang ginawa nilang guide.
Magkakatabi ang apat na taga-Maynila sa

loob ng sasakyan. Pero si Itoy, napahiwalay
ng upo. Katabi ito ng tsuper.

“Bakit kaya tinawag na Paete ang bayang
‘yon?” ani Jo habang hawak ang buhok.
Mabilis ang takbo ng dyip. Ang malakas na
hangi'y sumasalpok sa kanyang mukha.

“Siguro, galing iyon sa paborito nilang
ulam... sa papaitan!” sagot ni Boging na
hinahaplos ang mabilog at usli niyang tiyan.
Mukhang ginutom si taba sa kanyang sinabi.

“Umarangkada na naman po ang
matakaw!” sabi ni Jo. Silang dalawa kasi ang
magkatabi.

“Nagmula iyon, Bogs, sa salitang ‘paet.’
‘Yung ginagamit nila sa pag-uukit ng kahoy at
hindi sa pagkain,” paliwanag ni Kiko.

Saglit pa, sumigaw ang drayber. “lyong
mga bababa ng Paete... puwede na!”

Sa tapat sila ng Centerpoint, isang may
kalakihang department store, bumaba. Katabi
noon ang maraming magkakatabing tindahan
ng mga ukit.

Kung sanay ka sa pasikut-sikot at itsura ng
Maynila, parang nakarating ka na rin sa
Paete. Kung hindi lang sa matataas na
bundok ng Sierra Madre Mountain Range na
halos nakadikit sa bayan ng Paete, hindi na
masasabing probinsiya ang lugar na ito.

Dikit-dikit ang mga bahay sa magkabilang
panig ng makikitid na kalye na kundi yari sa

kahoy ay sa semento. lyon nga lang ang
kaibahan dito, karamihan sa mga bahay ay
may silong kung saan gumagawa ang mga
nag-uukit.

“Saan tayo magsisimula sa paghahanap?”
tanong ni Itoy.

“Sa mga tindahan ng wood carvings,”
sagot ni Gino. “Sila ang pagtanungan natin.”

Naki-usyoso muna ang mga bata.
Pumasok sila sa isang tindahan. Bumutingting
ng mga panindang naroon.

May napansin sila, mas marami pa ang
mga panindang papier mache kaysa sa mga
ukit na kahoy ang naka-display sa tindahan.

“Bakit ho?” tanong ni Gino sa tindera.

“May log ban na kasi. Madalas na
maharang sa mga check points ang mga
kahoy na dinadala rito mula sa Quezon.”

“Ibig sabihin ho, wala nang umuukit ng
mga malalaking rebulto?” si Kiko.

“Madalang na madalang na, iho. Puslit na
lang nga siguro dahil sa kakulangan ng
kahoy,” sagot ng tindera.

Tatangu-tango ang mga kabataan sa
babae. Bumaling si Gino sa mga kasama.
“Good news ‘yon. Wala na palang umuukit ng
rebulto kaya hindi tayo mahihirapang hanapin
ang umukit ng rebulto sa bahay na bato.”

Inilabas ni Jo ang litrato ng rebultong
igorot. Ipinakita sa tindera. “Makikilala ba ho

ninyo kung sino ang umukit kung makikita
ninyo ang inukit?” tanong niya.

“Naku, mahirap ‘yon, Ineng. Hindi tulad ng
paintings na madaling makilala ang istilo ng
gumawa. Sa pag-ukit kasi e kinokopya lang
nila ang pinauukit ng kostumer.

“Lalo na ang mga malalaking rebulto na
tulad niyan. Pasadya ang mga ganyan e. Isa
pa, mukhang luma na ‘yan. Baka patay na
nga ang umukit n’yan.”

“Trouble tayo! Dead end pa yata agad ang
paghahanap natin,” sabi ni Kiko.

“Saan ho kaya kami puwedeng magtanong
tungkol sa mga umuukit ng malalaking
rebulto?” pilit na tanong ni Gino sa babae.

Nag-isip ang babae. “Meron kaming
community library diyan sa tabi ng health
center. Baka makatulong sila sa inyo,”
mungkahi ng tindera na nakaturo sa isang
kalsada.

“Sige po. Maraming salamat ho,” paalam
ng mga kabataan bago nila tinungo ang
dakong itinuro ng babae.

Madaling natunton ng mga ito ang maliit
na aklatan. Isang kuwarto lang ito pero
komportable at maayos ang loob. Dinathan
nila roon ang isang babae; ang librarian.

“Sandali ha. Maupo muna kayo,” sabi ng
babae nang marinig ang sadya ng mga
kabataan. Pumunta ito sa isang eskaparate at

may hinanap na mga lumang magazines.
Sandali pa at bumalik ito sa grupo.

“Eto ang mga souvenir programs ng aming
taunang kapistahan dito sa Paete. May mga
artikulo dito ukol sa mga artists ng aming
bayan. Pag-ingatan lang ninyo at luma na ang
mga ito.”

Pinaghatian nila ang mga babasahin.
Naghari ang katahimikan sa loob ng mabhigit
na kalahating oras habang natuon ang
atensiyon ng mga ito sa ginagawa.

“Eto! May binanggit na nag-uukit ng mga
rebulto,” masayang sabi ni Jo. “Isang Andres
Santiago na taga-Paete Bangkusay ang
humuhurma ng mga kagila-gilalas na
estatwang malaki pa sa tao.”

Pinaikutan ng mga binatilyo si Jo. “At eto
pa ang larawan ng rebulto!” masayang sabi ni
Kiko na nakaturo sa isang pahina na
naninilaw na sa katandaan.

Inihambing nila ang larawan na iyon sa
dala nilang litrato. Pareho nga!

“Okey!” nakangiting bulalas ni Gino.
“Buhay na naman ang trail natin!”

“Pero paano kung patay na nga si Mang
Andres?” tanong ni Itoy sa grupo. “Lumang-
luma na ‘tong magasin a. Mukhang ten years
ago na!™

“ltoy, huwag kang negative thinker,” payo
ni Boging. “Ang sikreto ng matatagumpay na

tao, tulad ng mga mahuhusay na investigative
journalists, ay ang pagiging positive thinker
nila.”

Nagtanguan sina Gino sa pagsang-ayon
sa sinabi ni tabatsoy. “Ngayon lang ako
bumilib sa sinabi mo, ‘tsong!” sabi ni Jo na
nakataas pa ang hinlalaki ng kanang kamay
na parang si Pres. Ramos: Approved, ‘ika
niya.

Muli silang humingi ng direksiyon sa
librarian kung paano mapupuntahan ang
bahay ni Mang Andres.

Makaraan ng mga sampung minutong
paglalakad ay narating nila ang bahay nito.
Dalawang palapag ang bahay. Semento ang
ibaba. Tabla ang itaas. Luma na ito’t bakbak
na ang pintura sa labas.

“‘Dito ba nakatira si Mang Andres
Santiago?” Si Gino ang nagtanong sa
dalagitang nagbukas ng pintuan.

“Mang Andres...? Baka si Lolo Andres?”

“Si Lolo Andres mo ba e mang-uukit ng
rebultong kahoy?” tanong naman ni Jo.

“A 00!” sagot agad ng tinanong.

“Siya na nga ang hinahanap namin. Narito
ba siya? Puwede ba siyang makausap?”
sunud-sunod na tanong ni Kiko.

“Naku, wala na si Lolo. Nasa itaas na
siya,” medyo huminang sabi ng dalagita.

“Ano?! Patay na si Lolo Andres! Pero hindi

siya puwedeng mamatay... siya lang ang
tanging lead namin sa mahiwagang rebulto,”
bulalas ni  Boging na daig pa ang
pinagsamang drama ng mag-inang Nora
Aunor at lan de Leon.



REBULTO SA BAHAY NA BATO ... 85

Kabanata 13
ALAMAT NI AGGINSOOD

“PATAY? Sino’'ng nagsabing patay na si Lolo
Andres?” gulat na gulat na tanong ng dalagita.

“Di ba sabi mo wala na rito ang lolo mo at
nasa itaas na, sa langit?” Si Boging naman
ang nalilitong nagtanong.

“Sabi ko, wala na rito sa bahay si Lolo.
Kanina pa siya nagpunta sa tiyahin ko. Doon
sa dakong itaas ng bayan ang bahay nila,”
natatawang paliwanag nito. “Kaya ‘itaas’ ang
tawag namin sa lugar nila!”

“lkaw naman kasi, Bogs, bilib na ko kanina
sa ‘yo tapos negative thinker ka rin pala. Pati
si Lolo Andres pinatay mo nang di oras!”
kantiyaw ni Itoy.

Nagtawanan ang mga kabataan.

Nagtanong ulit ng direksiyon sina Gino at
sa wakas ay natunton din nila si Lolo Andres.

Laking gulat ng mga bata pagkakita sa
matanda. Nakahiga ito sa kama. Pero nang
makitang may mga panauhin, pinilit ang sarili
na umupo sa gilid niyon.

Si Lolo Andres, ubanin na. Puno ng gitling
sa mukha. Nangangatal na ang katawan sa
katandaan. Paano ba nama’y otsenta’y dos na
ang edad nito.

Sinabi ni Gino ang pakay nila sa matanda.

Ang magtanong tungkol sa rebultong Igorot na
ginawa nito pagkaraan ng maraming taon.

“Ano ka n’yo?” ulit tanong ng matanda.

Malabo na ang mga mata nito. Mahina ang
pandinig. Pero malinaw pa ang memorya.
Hindi siya gaya ng ibang matandang ulyanin
na.

“A, oo! Natatandaan ko na. lyon ang
unang proyekto kong malaki. Pero matagal ko
nang ginawa iyon. Mahigit na limampung taon
na ang nakalipas.” Tahimik ang mga bata
habang nagsasalita ang matanda.

“Ang pamilyang Crisanta na taga-Sta.
Cruz ang nagpagawa sa akin no’'n,” dugtong
niya.

“Pero hindi na ho ang pamilyang Crisanta
ang may-ari,” pasigaw na sabi ni Gino para
marinig ng matanda.

“A, ganu’'n ba,” ani Lolo Andres.

“Mga lolo’t lola po namin ang bagong may-
ari. Ayaw nga ho ng lola ko sa rebultong ‘yon.
Gustong itapon,” singit ni Jo.

Nabigla ang matanda sa narinig.
Bahagyang Ilumapit kay Jo. “Ano kamo,
itatapon? Malaking halaga iyon, a!”

Lumapit si Lolo Andres sa mga kabataan.
At sa pagkakataong iyon, humarap na ito ng
tingin sa apat na bata. Umupo sa bangkito.
Muli siyang pinaikutan ng makukulit.

“Alam ba ninyong Agginsood ang
pangalan ng rebultong iyon?” Natawa pa ang
matanda sa sabay-sabay na pag-iling ng mga
kabataan.

“At may alamat ang Igorot na iyon. Gusto
ba ninyong marinig ang alamat ni
Agginsood?”

“Opo, Lolo! sunud-sunod na tango ang
itinugon nila sa matanda.

“Puwes, makinig kayo...
magkuwento si Lolo Andres.

“Doon sa isang tribu sa Cordillera, may
nangangalang Agginsood, ang lalaking kilala
sa katakawan. Sa katunayan, hindi kain ang
kanyang ginagawa kundi lamon. Busog na'y
pilit pa ring isinisiksik sa kanyang tiyan ang

at nagsimulang

pagkain.

“Minsan, nilibot ni Agginsood ang kanyang
mga kapit-bahay para makikain. Ang bahay ni
Tonak ang una niyang pinuntahan.

“Sood, Sood, ako si Agginsood! May tira
ba kayong pagkain d’yan sa inyong bahay?’

“Agad siyang nilabas ni Tonak at sinagot.
‘Pasensiya na, Agginsood. Wala na, e.
Miniryenda kasi ng anak kong lalaki na si
Gana.’

“Sa sinabing iyon ni Tonak, nagalit si
Agginsood. Dinampot niya ang palayok na
nasa pugon at inihagis.

“Pagtalikod ni Agginsood, minaldisyon siya
ni Tonak. ‘Peste! Mahulog ka sana sa bangin?!

“Isinunod ni Agginsood ang bahay ni
Abbako.

“Sood, Sood, ako si Agginsood! May tira
ba kayong pagkain?’

“Sinagot siya ni Abbako. ‘Naubos na.
Binisita kasi kami ni Kokang at kinain ‘yung
natira naming pagkain.’

“0o0, Agginsood! Wala na kaming tirang
pagkain,” sabad ng asawa ni Abbako.

“Hindi pinansin ni Agginsood ang sinabing
lyon ng mag-asawa. Pumunta ito sa likod
bahay, sa imbakan ng pagkain. At inubos niya
ang kaning naroon na sana’y gagawing tapuy
o rice wine. Dahil sa katakawan, sumakit tuloy
ang tiyan nito.

“Nagalit sa kanya ang mag-asawa kaya
isinumpa siya. Lumakad na naman si
Agginsood. Pumunta sa bahay ni
Pekkepekke. Kumatok sa pinto. Ang asawa
nitong si Ligaya ang nagbukas.

“Bungad ni Agginsood. ‘Sood, Sood, ako si
Agginsood! May tira ba kayong pagkain?’

“Alam na ni Pekkepekke ang kalibre ng
katakawan ni Agginsood kaya nagawa nitong
magsinungaling. ‘Wala na kaming tirang
pagkain,” mapakla niyang tugon.

“Kaso’y naawa si Ligaya. Pinapasok si
Agginsood at pinakain. ‘May tira pa kaming
karne. Kumuha ka na lang nang kaunti.’

“Pero ang kaunti’'y naging marami. Inubos
lahat ni Agginsood ang karne. At tulad ng dati,
galit ang mag-asawang iniwan niya.

“Ang bahay ni Bagsaw ang huli niyang
pinuntahan.

“Sood, Sood, ako si Agginsood! May tira
ba kayong pagkain?’

“Wala, e,” maagap na tugon ni Bagsaw.
‘Tapuy na lang ang nariyan,” pahabol niya.

“Pumasok si Agginsood sa loob ng bahay
at ininom ang lahat ng alak. Nalasing ito’t
nakatulog sa sahig. Parang baboy na
maangay na naghihilik.

“Tinawag ni  Bagsaw ang kanyang
kapitbahay para buhatin at iuwi si Agginsood
sa kanyang bahay sa Mapmapao. Kaso'y

napakalayo ng daan patungo ro’n. Kaya
napagkasunduan nilang, ‘Itapon na lang natin
siya sa bangin!

“At ganoon nga ang nangyari. Hinulog nila
sa bangin ang tulog na si Agginsood. At iyon
ang katapusan ng lalaking matakaw mula sa
bayan ng Sagada, sa Mt. Province...,” taimtim
na pananapos ni Lolo Andres sa kanyang
kuwento.

“Kaya pala lagi siyang pumupunta sa
kusina dahil pagkain ang hanap niya,” bulong
ni Boging kay Jo.

Kapagkuwa’y napansin ni taba na
nakatingin sina Gino, Kiko at Jo sa kanya. “O,
bakit ganyan kayong makatingin?”
nagtatakang tanong nito.

“Narinig mo, Bogs. Inihuhulog pala ng mga
taga-Sagada sa bangin ang matatakaw,”
pananakot ni Kiko sa kaibigan nang may
maalala ito. “Teka, ‘di bat doon tayo
inimbitahan ng tiyuhin mo, Bogs, na manood
ng isang open-air rock concert?”

Nagpatay-malisya si taba. Kunwari'y hindi
narinig ang tanong ni Kiko. Hinarap uli ang
matandang mang-uukit.

“Pero Lolo Andres, nakakatakot naman
ang ginawa n’yong rebulto. Naglalakad daw
ho,” sabi nito para maiba ang usapan.

Napabunghalit ng tawa si Lolo Andres.
“Paanong lalakad ang rebulto? Eh, kahoy

‘yon! Matigas! Walang buhay!”

“Wala hong misteryo ang rebulto?” Si Jo.

“At ano naman ang magiging misteryo ng
isang kahoy na wala man lang kahit konting
buhay....”

“E, gulong?” biglang naalala ni Kiko ang
mga markang nakita nila sa sahig noong
unang gabi nila sa bahay. “May nakatagong
gulong ho ba si Agginsood sa ilalim?”

“lho, mang-uukit ako. Hindi mekaniko,”
natatawang sagot ng matanda. “Paano
magkakaroon ng gulong iyon?”

Nagkatinginan ang mga kabataan. Wala
na silang maitanong sa matanda. Lahat ng
haka-haka nila ay mali. Bandang huli'y
nagpasalamat ang mga ito at nagpaalam.

“Teka nga pala,” habol ni Lolo Andres sa
paalis na mga kabataan. “Kung talagang ayaw
na ng lola ninyo sa aking inukit e ibigay na
lang kamo niya sa akin. Malaki ang pagod ko
sa dalawang rebultong iyon.”

Biglang napalingon ang grupo sa sinabi ng
matanda.

Dalawa?!

Si Gino ang unang nakabawi. “Dalawang
rebulto ho ang inyong inukit?”

“Oo. Bakit isa na lang ba ang nasa
bahay?”

“Opo. Isa na lang po!” mabilis na sagot ni
ltoy.

Nagkatinginan sina Gino at Kiko dabhil
nagulat sila sa biglang pagsagot ni Itoy kay
Lolo Andres.

“Ano kaya ang nangyari sa isa pang
rebulto. Sayang naman kung nawala lang
lyon,” may bahid ng kalungkutan ang boses
ng matanda.

Nawala na nga kaya ang isa pang rebulto?
Halos mabingi si Gino sa sinisigaw ng
kanyang kaisipan.

Kabanata 14
HALAKHAK SA DILIM

GABI NA NAMAN. Madilim... Tahimik...

At sa loob ng lumang bahay, ang apat na
bata lang ang naroon. Si Lolo Ambo ay
biglaang sinundo ng kumpare niya upang
makipaglamay sa isang kakilala nilang
namatay na taga-Siniloan.

Etong si Itoy, ewan kung saan nagsuot.
Mabhilig kasi itong tumakas kapag may lakad si
Lolo Ambo. At kapag nahuhuli, ayun...
nakikipagpekwa lang pala sa bayan. Lagi
tuloy nasesermonan.

Okey lang naman kina Gino na iwanan sila
dahil hindi na sila naiilang sa bahay. At hindi
na rin sila natatakot ngayon dahil ang
namumuong paniwala nila’y walang hiwaga
ang bahay na bato.

Na gawa-gawa lang ng tao ang mga
kababalaghang nangyayari!

Malakas ang palitan ng kokak ng mga
palaka sa labas at pagsagitsit ng mga kuliglig.
Pero dinadaig iyon ng mga boses ng mga
kabataan sa loob ng kanilang silid.

“Ang ibig mong sabihin, Gino, sina Lolo
Ambo at Itoy ang pinaghihinalaan ninyo ni
Kiko na may kagagawan ng mga ‘hiwaga’
dito?”

“Sa malamang, Boging. Ang puwede lang
gumawa ng mga ganyang bagay ay ‘yung
kabisado ang pasikut-sikot sa malaking bahay
na ‘to. Kaya nakakakilos sila nang mabilis at
palihim. At dalawa lang ang posibleng
gumawa no’n, ‘di ba?” ani Gino.

Katahimikan.

“Di ba't sa bawat pagkakataon na may
hiwagang nangyayari e narito rin sila sa
bahay,” habol pa ni Gino.

“Oo nga ‘no!” bulalas ni Jo. “Nandito sila
noong atakihin sa puso si Lola Concha at
noong makita ko si Agginsood sa komedor!”

“Teka, tulog na sina Lolo at Itoy noon a!”
kontra ni Boging na hindi ganap na
naniniwalang ang mga ito nga ang salarin.
“Saka nakita rin naman ninyo ang gayak ng
dalawa na may tali pang panyo sa ulo. Mas
takot pa sila kaysa sa akin a!”

“Maaaring palabas at props lang nila ‘yon
para mailigaw tayo. Saka puwede naman
silang lumabas uli ng kuwarto, ‘di ba?” ganting
tanong ni Kiko sa pag-aalinlangan ng kasama.

“Nandito rin sila noong nagulo ang kusina
nang wala man lang tayong narinig na kahit
anong ingay. At si Itoy na rin ang biglang
nagsabing si Agginsood ang may kagagawan
noon,” patuloy ni Gino.

“At si Itoy din nga pala ang nagwalis sa
semento kaya nabura ang mga bakas na

sinusundan natin patungo sa bahay..,”
nagkakamot ng ulong naalala ni Jo.

“Teka. Teka. Time first,” awat ni Boging sa
usapan na magkadikit ang nakabukang mga
kamay na hawig sa letrang ‘T".

“Gusto ninyong maniwala akong si Itoy at
si Lolo lang ang bumubuhat sa mabigat na
rebulto mula sa salas papunta sa komedor.
Tapos ibabalik ulit nila nang hindi man lang
sila napapagod o pinapawisan!” hamon nito.

“Malay natin kung may kasama silang iba,”
kibit-balikat na sagot ni Jo pero kahit ito man
ay hindi kuntento sa sinabi.

“Baka nga! Baka kakutsaba nila ang mga
lalaking nakita natin sa pampang,” bulalas ni
Kiko.

“Saka huwag ninyong kalimutan na
dalawang rebulto pala ang inukit ni Lolo
Andres,” paalala ni Gino. “At malakas ang
kutob ko na narito rin sa bahay na ito ang isa
pang rebulto ni Agginsood,” dagdag pa nito.

“Pero bakit?” tanong pa rin ni Boging. “Ano
ang motibo nila para takutin tayo?”

“Tinatakot nila tayo para sabihin natin kina
Lola Concha na totoo ngang may maligno
dito,” sagot ni Kiko.

“At para huwag nang bilihin nina Lola ang
bahay na ito!” habol ni Jo.

“Hindi naman sa nagiging makulit ako,
pero bakit ulit ang tanong ko,” pilit ni Boging.



REBULTO SA BAHAY NA BATO ... 96

“Ano ang pakinabang ninuman kung hindi na
bibilihin ng lola n’'yo ang bahay na ‘t0?”

“Ang sagot sa tanong na iyan, Bogs, ay
ang kasagutan din sa misteryo ng bahay na
‘to,” ani Gino.

“Pero ni wala tayong isang Kkatiting na
ebidensiya na sina Itoy nga ang gumagawa
ng mga iyon, ‘di ba, Gino?” balik ni Boging sa
kaibigan. “Puro suspetsa at haka-haka lang.”

Nagkatinginan ang tatlong kausap ni taba.
Sandaling nag-isip. Napakamot ng ulo.

“Sa puntong ‘yan, Boging, tama ka. Kaya
nga dapat lang na pagbutihin natin ang pag-
limbestiga sa mga kilos nina Lolo at Itoy,”
amin ni Gino sa kasama.

Katahimikan ulit ang naghari sa silid na
lyon. Saglit pa, malutong na halakhak ang
umalingawngaw. Boses ng isang babae.

“Ang lakas mo namang tumawa, Jo!”
saway ni Kiko.

“Hindi naman ako tumatawa, a!” angil ni
Jo.

Napakunot-noo silang lahat. Bakit nga
naman tatawa si Jo? Eh, seryoso ang
kanilang pinag-uusapan.

Nakiramdam silang lahat. At muli’y narinig
nila ang babaing tumatawa. Biglang lalakas,
pagkuwa'y hihina. “Parang galing sa salas
ang tumatawa,” bulong ni Gino sa mga
kasama.

Nagsenyasan ang mga bata. Isang
palatandaan na nagkasundo silang tahimik na
lalabas ng silid.

Iniwan nila ang ilawang gasera para
masorpresa nila ang babaeng tumatawa.
Naglabas si Gino ng flashlight.

Narinig na naman nila ang babae. At doo’y
hindi nila mapigilan ang paggapang ng kilabot
sa kanilang katawan. Nakakatakot ang
halakhak. Parang tawa ng isang... baliw!

“N-Nagmumula nga sa salas!” ani Boging
na nag-aalugan ang bilbil sa takot.

Nakahawak si Jo sa dulo ng T-shirt ni
Gino. Tila batang nakakabit sa saya ng ina.

“Kuya, dahan-dahan naman ang
paglalakad! Baka madapa ako!”

Pagsapit nila sa salas, biglang nawala ang
narinig nilang babaing tumatawa. At
nagsimulang maghari ang nakakatakot na
katahimikan.

Sumabay naman ang nagpapaligsahang
pagkabog ng dibdib ng apat na bata. Dinig na
dinig ang paghinga nila. Kapit-kapit sila.

May tumunog sa gawing likuran. Sabay-
sabay na lumingon ang apat na bata.

Sinentro ni Gino ang liwanag ng flashlight
sa pinanggagalingan ng ingay. Upang
pagkatapos ay mapatda silang lahat.
Nandudumilat ang mga mata.

Aba! Gumagalaw ang rocking chair! Wala

namang taong naka-upo!

“A-Ang tumba-tumba..,” nakaturong sambit
ni Boging. Nauutal. Takot na umaatras nang
patalikod palayo sa gumagalaw na tumba-
tumba.

Nakatanga naman ang tatlong kasama
nito. Pawang nakanganga. Naninigas ang
mga panga.

Si Gino ang unang nagkaroon ng lakas ng
loob.

“Huwag kayong matakot.  Ngayon,
sigurado na nating mahuhuli sina Itoy at Lolo
Ambo.”

Natigilan ang tatlo na nagkatinginan sa
isa’t isa.

“Sigurado ka, Kuya?” naglalakas-lakasang
loob na tanong ni Jo.

“Hindi gagalaw ‘yan kundi may nag-uugoy
sa likuran,” marahang paliwanag ni Kiko.

“Paano kung walang tao sa likuran ng
tumba-tumba?” sabi naman ni Boging na
walang kahina-hinalang gagawin nga iyon ng
mag-lolo.

“Puwede ba, Bogs, mamaya nha tayo
magdebate. Ngayon na natin malalaman ang
lahat. Kung ayaw mong sumunod, maiwan ka
muna diyan. Bantayan mo ang likod namin.

“Kiko, doon ka sa kabila ng tumba-tumba.
Kokornerin natin sa likod kung sinomang loko
‘yun!” tuluy-tuloy na sabi ni Gino.

“Yes, yes yoh!” sabik na sagot ni Kiko.

“Teka, sasama na ‘ko, alangan namang
iwanan n’yo pa ako sa magandang eksenang
‘to!” ani Boging na lalong tinalasan ang mga
mata sa pagsipat sa gumagalaw na tumba-
tumba.

“Ano pa ang hinihintay natin, let's go!” bira
naman ni Jo na nakabuntot pa rin sa likuran
ng kanyang kuya Gino.

Mayamaya pa'y dahan-dahang Ilumapit
ang apat sa tumba-tumba. Tinakpan ng
kamay ni Gino ang liwanag ng kanyang lente
para maging desimulado ang liwanag at hindi
sila mahalatang lumalapit. Maingat at mabilis
silang kumilos ayon sa plano ni Gino.

Ngunit dahil sa mabilis na pagkilos ni
Boging ay mas nauna pa ito kaysa kina Gino
at Jo sa pagsalikop nila sa likuran ng tumba-
tumba. Nang pareho nang nasa malapit sina
Kiko at Boging sa likod ng tumba-tumba ay
tumango sila kay Gino. Hudyat iyon para
sabay-sabay nilang salikupin at hulihin ang
kung sinomang nananakot sa likod.

“One.., two.., three!” hudyat na bilang ni Jo
sabay pikit ng mga mata.

At sabay-sabay ngang dinaluhong ng
tatlong lalaki ang likuran ng tumba-tumba at....

WALA!

Walang tao sa likuran ng tumba-tumba!

Natulala ang apat. Nagkatinginang

punung-puno ng gimbal at kilabot.

At sa takot ni Boging ay bigla itong
tumakbo at nabangga nito si Gino. Nabitawan
tuloy ng huli ang lente! Nahulog sa sahig.
Gumulong. Nawala ang liwanag.

Madilim na madilim ang buong bahay!

“NYAAAH!" sigaw nila.

At nagkani-kanyang takbo ang mga ito.
Napasuot si Boging sa ilalim ng hagdanan. Sa
katarantahan niya'y nalaglag ang suot niyang
salamin. Kinapa-kapa niya iyon sa sabhig.
Lumalakad nang pagapang.

Wala!

“Kuu... ‘pag minamalas ka nga naman,”
anas niyang iiling-iling. Matindi pa rin ang
nerbiyos.

Mayamaya'y natisod ng kanyang mga paa
ang salamin. Nangiti si taba. “Nandito ka lang
pala!”

At isinuot ang salamin sa kanyang mga
mata. Hingal itong napasandal sa dingding.
May ilang butil ng malamig na pawis ito sa
noo. Halos lumawit ang dila. At sa kanyang
pananahimik, nakaramdam ng pangangasim
ng sikmura. May dinukot ito sa kanyang bulsa.

Chicharong baboy!

Nabawasan ang takot ni Boging. Bakit
kamo? Siyempre, kasama yata niya ang
kanyang kakampi... ang pagkain.

Isang kagat lang ni Boging ang bawat

piraso ng chicharon. Sarap na sarap siya kaya
hindi niya napansin ang mahihinang yabag na
papalapit sa kanya.

Habang tumatagal, lumilinaw ang kanyang
paningin. Saglit pa, napalingon si Boging sa
bandang kaliwa. Napalunok ito. Inatake siya
ng matinding kaba.

Ang rebultong Igorot... nasa kanyang tabi!

“EYAAH!” sigaw ni Boging na nagtatakbo.

Parang alulunting paikut-ikot si taba sa
salas. Sa takot niya’y hindi naman siya
lumalayo. Sa pagpihit niya sa kanan, may
nabunggo ito. Sapol ng kanyang tiyan.

“Aray!” hiyaw ni Jo.

“Bakit n'yo ‘ko iniwan? Ang dilim-dilim pa
naman!” sita ni Jo na nakasinghal.

“Ako nga itong iniwan n'yo, e.”

Patlang.

“Sina Kuya at Kiko... nasaan?”

Luminga-linga ang dalawa. Wala silang
nakita maliban sa dilim na nakakulambong sa
paligid.

Nasaan na nga kaya sina Gino at Kiko?

Kabanata 15
PRANING BOYS

BUKING! Ang babaing tumatawa, peke lang.
Naka-record iyon sa isang tape. At paulit-ulit
na naglalaro sa maliit na casette player.

Magkasama sina Gino at Kiko nang
tumakbo. At sa kusina sila dinala ng kanilang
mga paa. Doon nila natisod sa ilalim ng mesa
ang player.

“Masyadong maloko ang gumagawa nito.
Maraming gimmick matakot lang tayo,” wika ni
Gino habang hawak ang tape na tinanggal sa
pagkakasalang sa casette player.

Malinaw na iyong puntong may nananakot
lang sa loob ng lumang bahay. Pero nananatili
ang isang malaking katanungan kung sino
ang gumagawa at ano ang dahilan.

Mayamaya pa’y lumitaw sa dilim sina Jo.

“‘Nariyan lang pala kayo,” sabi ni Gino
dahil nakikiramdam siya sa paligid. Sa
posibleng magaganap pa sa gabing iyon.

Napansin ni Boging ang hawak ni Kiko.
Pero hindi niya sigurado kung ano iyon.

“Kiko, ano ‘yan?”

“Casette!” maagap na tugon ni Kiko.

Tumikwas ang kilay ni Jo. tumulis ang
nguso. “Nagtatakbuhan na nga tayo sa takot...
nakikinig ka pa ng music, Kiko! Sasapakin kita

diyan e!” Nakasinghal si taray.

“Bago ka manapak, pakinggan mo muna
‘yung sasabihin namin ng kuya mo,” mabilis
na pasok ng salita ni Kiko.

Sinabi nina Gino at Kiko ang kaugnayan
ng casette sa narinig nilang babaing
tumatawa. Ibig sabihin, pinaglaruan na naman
sila ng kung sinong Hudas Kamote’'ng ‘yun.

Malakas ang buntonghininga ni Jo bago
nagsalita. “Humanda sa akin kung sino man
siyal” Pagyayabang niya. “Sasapakin ko sa
nguso!”

Natawa ang tatlong binatilyo. Eto kasing si
Jo, siya ‘yung pinakamaliit pero malakas ang
dalang hangin.

Sandaling katahimikan.

Nang lumutang ang mahihinang tinig na
nagmumula sa labas ng bahay. Nagkatinginan
ang apat na bata.

“May tao sa labas,” ani Gino na pabulong.

Marahan silang Ilumapit sa bintanang
malapit sa kanila. Si Jo ang unang sumilip.
Sumunod naman ang tatlong binatilyo.

Gulat silang lahat.

“Ayan na naman ang mga lalaking nakita
natin dati,” sabi ni Jo. Nanlalaki ang mga
mata.

May limang lalaki uli sa pampang. Ang
itsura nila'y kagaya ng dalawang lalaking
hinabol nila sa perya. Mga payat na’'y kalbo

pa. Pero sa likod ng ulo’y may maliit na tirintas
ng buhok.

“Anong ginagawa nila?” Si Kiko.

“May isinasakay sila, 0,” sagot ni Boging
na hindi napansing nasakop niya ang buong
bintana.

“Umusog ka naman d'yan, taba! Hindi ko
na makita!” alburuto ni Jo.

“Jo, konting hina naman ng boses,” saway
ni Gino.

Balik sila sa paninilip. Walang nagsasalita.

Tatlong malalaking kahon ang ibinababa
ng mga lalaki mula sa bangka. At tulung-
tulong na binuhat iyon papunta sa gawing
labas ng kusina.

Walang kurap ang mga mata ng apat na
bata. Kitang-kita nila nang tanggalin ng isang
lalaki ang dalawang malaking paso ng
palmerang naroon sa dulo ng sementadong
lugar. May inangat itong kahoy. At doo’y
pumasok sila.

Lihim na lagusan!

“May secret passage silang dinaanan!
Nakita n’yo ba?” tanong ni Gino.

“Oo!” sabay-sabay na sagot ng tatlo.

May naglarong katanungan sa kanilang
Isipan. Saan kaya patungo ang daang iyon?

“Lumabas tayo..,” bulong ni Gino sa tatlo.

“Baka tayo makita,” pag-aalala ni Kiko.

“Talagang makikita tayo kung sa kusina

tayo dadaan. Sa salas tayo Iumabas,”
mungkabhi ni Boging.

“O, ano pang hinihintay n’'yo? Come on,
boys!” excited na yaya ni Jo. Siya pa ang
naunang lumakad sa mga lalaki.

“Hep! Akong mauuna. Doon ka sa likod.”
Inunahan ni Gino ang kapatid.

Nagmaktol naman si taray. Pero wala
siyang nagawa kundi ang sumunod sa
kanyang kuya.

Marahan silang lumabas ng pinto ng salas.
Iniingatang huwag lumangingit lyon.
Pagdating sa labas, talagang lakad pusa ang
kanilang ginawa. Walang yabag na maririnig.
At nagkubli sila sa mga makapal na
halamanan.

Mula sa kinalalagyan ng apat na bata,
nakita nilang isa-isang lumalabas sa lihim na
lagusan ang limang lalaki. Pagtuntong ng mga
lyon sa lupa, nagpagpag ito ng kanilang
pantalon. Tinanggal ang alikabok na
nagdikitan do’n.

Dinig nila ang pinag-uusapan ng mga iyon.

“O, nagawa n'yo ba ‘yung inutos ko sa
inyo?” tanong ng isa sa apat. Halatang ito ang
pinuno sa lahat. Sa porma pa lang, naiiba na
ang mga kilos nito. Feeling powerful.

“Oo, bossing! Ayos na. Sigurado,
nagsiksik na sa sulok ang mga uhugin,” sagot
ng isa.

“Natakot naman kaya?”
“Takut na takot nga, e. Dinig na dinig
namin ang sigawan nila kanina.”

Nahulaan na ng apat na bata kung sino
ang tinutukoy ng mga ito. Sila ang mga
uhugin. lyong mga natakot at nagsigawan.

Napatinging pilyong ngumiti si Boging sa
tatlong kasama. “Sabi na sa inyo e. Hindi
magagawa nina Lolo Ambo at Itoy ang mga
ibinibintang n’yo.”

“Sssshhh! Oo na, tama ka na. ‘Wag ka na
munang mag-ingay. Puwede ba ‘no, baka
mabuking pa tayo dito!” pabulong na saway ni
Jo.

Muling ibinaling ng B1 Gang ang kanilang
atensiyon sa kanilang panunubok.

“‘Dapat silang mawala rito!” mariing
pahayag ng pinakapinuno. At nagpatuloy siya.
“Walang sinuman ang maaaring magmay-ari
ng bahay na ito! Maliban sa... Praning Boys!”

Kabanata 16
TAKBO, B1 GANG ! TAKBO !!

PRANING BOYS! Malakas ang bagsak ng
pangalan ng grupong iyon sa pandinig ng
apat na bata.

“Madali kaya natin silang mapapaalis sa
bahay na ‘to?” narinig pa nilang tanong ng isa
sa grupo.

Sinagot iyon ng pinuno. “Gunggong! Kaya
nga tinatakot natin sila para lumayas na!”

“Hindi kaya sila nakahalata, bossing?”

Ibig nang mainis ng pinuno sa kakulitan ng
isang lalaking may kaitiman. Parang
barnisadong kahoy ang kulay ng balat nito.

“Tsong naman! Kung ‘yung mag-lolong
taga-linis ng bahay, bilib na bilib na may
multo. Sila pa kayang bagong salta.”
Nagtawanan ang apat na lalaki. Maliban sa
pinuno.

“Magsitigil kayo!” sabi ng nito. At sunud-
sunod nitong pinagbabatukan ang apat na
alipores.

Pilit na pinigil ng apat na bata ang
bumungisngis at sigawan ang limang lalaki
ng... “Buking na namin kayo! Kayo pala ang
may kagagawan ng lahat!”

“Dapat paglayas ng mga buwisit na ‘yan,
kasama na rin ang mag-lolo! Matagal na ‘kong

bad trip sa dalawang ‘yon! Matagal na nating
tinatakot, hindi man lang tumitigil sa
pagpunta-punta rito tuwing umaga.”

“Sabi ko kasi sa iyo, bossing, totodasin ko
na e,” sabat ng isa. Ito ang may tantalizing
eyes sa grupo. Si Duling!

“Ugok! Wala sa plano natin ang pumatay!
Kapag may masamang nangyari sa kanila
pihadong mag-iimbestiga ang mga pulis dito!
At tiyak ding mabibisto ang laboratoryo natin!”
galit na sinabi ng pinuno. At malakas na
hinampas sa ulo si duling. Lalo tuloy dumoble
ang tingin ng loko.

“Puwede na sana ang mag-lolo dahil
tuwing umaga lang naman nagpupunta dito.
Pero itong mga bagong dating na mga
kutong-lupa ang nakakaistorbo sa operasyon
natin!” tuloy nito.

“Ano kaya ang racket nila at kailangang
paalisin tayo?” bulong na tanong ni Boging sa
katabi.

Kibit-balikat lang ang sagot ni Kiko
kasabay ng pag-iba ng puwesto dahil
namimitig na ang kanang hita nito sa
pagkakaupo. Ngunit sa ginawa, nasundot ang
ilong ni Kiko ng matulis na dahon ng halaman
na kanyang pinagtataguan. Mapapahatsing
ito!

“Huwag, Kiko. Pigilin mo,” bulong ni Gino
sa kaibigan.

“Haa... haaa.. hatsi---" sabi ni Kiko na hindi
mapaglabanan ang pagbahing nang biglang
pisilin ni Boging ang ilong niya.

Hay! Salamat at maagap na kumilos si
taba. Kung nagkataon, mabibisto sila ng
Praning Boys na nanunubok.

“Galing mo, Bogs,” bilib na puri ni Jo sa
kasama.

Ngunit bago nakasagot si taba ay parang
tuksong kinagat naman ng langgam ang paa
niya. Awtomatikong kinamot niya iyon. Ngunit
sa ginawa'y hindi sinasadyang gumalaw ang
mga dahon ng halamang pinagkukublihan!

“Ano ‘yon?” tanong ng pinuno na
bahagyang natawag ang pansin ng mga
gumalaw na dahon.

Katahimikan. Nakikiramdam ang limang
kontrabida.

“Tisoy, Duling, tingnan nga ninyo kung ano
ang naro’'n,” utos ng pinuno na nakaturo sa
pinagtataguan ng barkada.

Nataranta ang apat na bata nang makitang
palapit ang mga lalaki sa dako nila! Mabilis na
nagyukuan sina Gino at Jo. Si Kiko at Boging
nama’y paatras na kumilos upang magkubli sa
puno ng rambutan na nasa likuran nila.

Ngunit sa pag-atras nina Boging ay hindi
nila natantiya ang distansiya ng puno mula sa
kanila. Bumangga tuloy ang puwit ni taba sa
matigas na puno.

Ang problema, malakas na tumunog ang
chicharong baboy na nasa likurang bulsa ni
Boging nang maipit iyon ng puno at puwit
niya!

Kaipala’y hindi iyon naikaila sa Praning
Boys.

“Bossing, may tao ro’n!” sigaw ng isa.

“A-Anong gagawin natin?” Si Kiko.

Nagkatinginan sila. Isa lang ang paraan.

“Dalian n'yo! Balik tayo sa bahay!! Bilis!!!”
utos ni Gino.

Paglabas nila sa halamang pinagtataguan,
nakita sila ng limang lalaki.

“Bossing, ang mga bata!” hiyaw ng isa sa

grupo.

“Habulin n'yooo!”

“Inangkopooo!” sigaw ni Boging dahil sa
bigat ng katawan, ito ang nahuhuli sa
takbuhan.

Kabanata 17
ANG LIHIM NA SILONG

MABILIS NA NAISARA ni Boging ang
pintuan nang makapasok sila sa bahay.

Samantala, sa labas ay malakas na
sumalpok ang pinto sa mukha ng dalawa sa
mga humahabol na Praning Boys.

“Aray ko! Napitpit yata ang ilong ko!” sabi
ng isa na nakahawak sa kanyang mukha.

“Ang nguso ko, nagdudugo yata!” hiyaw ni
duling.

Biglang dumating ang pinakalider. “Mga
gunggong talaga kayo!” Binatukan isa-isa ang
kanyang mga alipores.

“‘“Mga bata lang, naisahan pa kayo!”
Patuloy nitong nakasinghal. “Hala! Sundan
n'yo ang mga uhugin!”

“P-Paano, bossing? Eh, sarado na ang
pinto. Kinandado ng mga bata.”

Lalong nainis ang tinatawag nilang Bosing.
“Tonto ka talaga!” Muling binatukan si duling.
Eto kasi ang pinakabobo sa grupo. Laging
nagtatanong nang hindi muna nag-iisip.

“Eh, di dumaan kayo sa lihim na lagusan,”
dagdag ng kanilang amo.

“Oo0 nga, ‘no? S-Sorry, bossing. Nalimutan
ko, e.” Napahiyang kinamot ni duling ang
makinis niyang bumbunan.

Samantala, natataranta sina Kiko, Boging
at Jo sa loob ng bahay. Pero nananahimik si
Gino.

“Sorry, ha,” hingi uli ng paumanhin ni
Boging sa grupo.

Tinapik agad ni Jo sa balikat si taba. Ibig
sabihin, aksidente at hindi naman sinadya ni
Boging ang nangyari.

“Gino, anong gagawin natin?” tanong ni
Kiko.

Hindi pinansin ni Gino ang tanong ng
kapatid. Bagkus nagtanong din siya. “May isa
pa tayong problema! Kung may secret
passage sa labas, e di sa loob ng bahay na ito
ang tungo no’n, ‘di ba?”

“Oo0 nga, ‘no?” bulalas ni Kiko.

“At papuntang ilalim ang tungo no’'n. Kung
gayon..,” hindi na naipagpatuloy ni Kiko ang
sasabihin dahil tinapos iyon nina Boging at Jo.

“Papasok ang mga iyon sa basement!”
sabay-sabay nilang sinabi.

Nagkatinginan sila. Pagkuwa'y mabilis at
sabay-sabay na tinungo ang ilalim ng
hagdanang papaakyat sa pangalawang
palapag.

Sa likuran noo’y may pinto. Maliit lang
ngunit kasya ang tao kung yuyuko ito.
Napatitig sila sa seradura.

“Babain natin,” ani Gino.

“Teka. ‘Di ba’'t sabi ng Lolo Manuel n’yo,

delikado na raw bumaba riyan. Dahil bibigay
na ang hagdanan. Maaaring bumagsak na
raw,” paalala ni Kiko.

“Wala na tayong choice!” sabi ni Gino na
nagprisintang maunang bumaba.

Marahan ang bawat hakbang niya. Hindi
sila nagsabay-sabay upang masiguradong
hindi bibigay ang bukbuking hagdanan sa
pinagsamang bigat nila.

Halos hindi humihinga sina Jo habang
pinanonood si Gino sa pagbaba nito. At nang
marating ni Gino ang sementadong sahig ng
silong ay sabay-sabay na nagpakawala ng
malalim na hininga ang lahat.

Si Kiko ang sumunod. Ang pangatlo’y si
Jo. At huli si Boging. Nasa kalagitnaan pa
lang ito nang biglang lumangitngit at gumalaw
ang tinutungtungang baytang. Umuga-uga.

Nawarak ang hagdanan! Nagkaputul-putol
ang mga baytang. At si Boging... NAHULOG!
Malakas na lumagapak ito sa matigas na
sahig.

“Ang puwit ko na naman! Ang sakit!” Hindi
ito makatayo. Hawak pa rin ang kanyang
nabugbog na puwit.

“Ang bigat mo kasi, e!” sabi ni Jo.

Aktong tinutulungan nila si Boging na
makatayo nang hindi nila namalayang isa-
isang lumilitaw sa kanilang likuran ang mga
Praning Boys!!

“Huli kayo!” sigaw ng pinakalider habang
Isa-isang nilapitan ng mga alipores nito ang
apat.

Natilihan ang apat na bata. Napanganga.
Nandudumilat ang mga mata. Diyata’'t lumusot
pala sila sa lungga ng kanilang tinakbuhan.

“Hala! Igapos ang mga uhuging ‘yan!” utos
ni Bossing.

“Kuya, paano na ito?” tanong bulong ni Jo.

Walang nagawa ang apat na bata. Ano
nga ba naman ang laban nila sa limang tao na
mas malaki pa sa kanila?

Paikot na pinaupo ang apat na bata sa
isang sulok. At pinaikutan sila ng makapal na
lubid. Ibinuhol sa magkabilang dulo sa
bandang bahagi nina Jo at ni Boging. Mahigpit
ang ginawang pagkakataling iyon sa kanila.

Lingid kina Gino, Kiko at Jo, may abilidad
na ginawa si taba. Habang tinatalian sila,
pinalalaki at pinatitigas ni Boging ang kanyang
tiyan! Pati na ang kanyang masel sa mga
braso.

Naalala niya ang ginawang pagtali sa
kanya ni Jo noon sa garahe ng mga Rodrigo.
Kung paanong hindi man lamang siya
makahinga nang maayos at hindi man lang
makagalaw kahit kaunti dahil sa higpit ng
pagkakatali ni Jo.

“Tiyak na hindi sila makakawala, bossing,”
nakangising pahayag ng isa.

“Mas maganda kung ganito ang gawin
natin,” ani bossing. Kapagkuwa'y dumampot
ng lumang peryodikong nakakalat sa sabhig.
Isa-isang pinasakan ng nilamukos na papel
ang bibig ng apat na bata.

Lalong nanggigil si Jo. Pasipa-sipa ang
mga paa.

“‘Umpphh...”

“Tumigil ka't wala na kayong kawala sa
amin!” pinatutungkulan ng pinakalider si Jo.

“Masyado kayong atribido! Ang mabuti sa
inyo... lunurin sa ilog!” patuloy niya.

Pagkuwa'y tumawa ito. Gumaya ang
kanyang ka-grupo. Nakakainis pakinggan ang
kanilang halakhak.

Saglit pa, tinalikuran nila ang mga bihag.
Tinungo ang tatlong malalaking kahon na
kanina lang nila ibinaba mula sa bangka.

“Bukas na bukas ay i-deliver n’yo ito kay
Mr. Sy,” sabi ng tinatawag nilang bossing.

“Bosing, nagagalit nga pala si Mr. Sy.”

“Bakit daw?”

“Kulang daw ‘yung shabung binagsak
natin sa kanya noong makalawa.”

“Paanong hindi magkukulang e naistorbo
nga tayo nang magdatingan ang mga kutong-
lupang ‘yan! Tena't puntahan natin para
mapagpaliwanagan.”

Gulat ang apat na bata sa narinig. Diyata't
ipinagbabawal na gamot pala ang laman ng

tatlong kahon na iyon.

“Hoy, tisoy! Maiwan ka't bantayan mo ang
mga buwisit na ‘yan,” utos ng pinuno sa
lalaking kulay barnisadong kahoy ang balat.
Tapos ay lumabas ang mga ito sa lihim na
lagusan.

Kabanata 18
ANG PAGTAKAS

TAHIMIK ang apat na bata. Pero may iniisip.
May ginagawa. ang mga mata nila’y nag-
uusap.

Lihim na siniko ni Gino si Jo at itinuro ng
mga mata nito ang buhol ng lubid na nasa
gawi ng dalagita. Wari'y sinasabi nitong, “Di
ba’'t mahusay ka sa knot tying?”

Bilang sagot, sinubukang igalaw ni Jo ang
mga kamay. Ipinakita niyang ni hindi niya
maikilos ang mga kamay para maluwagan
ang buhol!

“Konting espasyo lang sana ang kailangan
ko!” naiinis na sabi ng dalagita sa sarili.

Napansin ni Boging ang senyasan ng
dalawa pati ang pagka-inis sa mukha ni Jo.
Siniko niya si Jo at saka buong-tamis na
ngumiti at kumindat sa katabi.

“Bakit?!” takang tanong ng mga mata ni
Jo.

At saka lang kumilos si Boging.

Ibinalik ni taba sa dating sukat ang
kanyang tiyan pati na ang kalamnan sa braso.
At dahil doon, nagkaroon na ng espasyo ang
lubid mula sa kanilang katawan!

Kitang-kita sa mga mata ng dalagita ang
pagkabigla, katuwaan at paghanga sa

abilidad ng kasama. Sandali pa’t patay-maling
niluluwagan na ni Jo ang buhol ng lubid.

Ngunit kahit tanggal na ang buhol ay hindi
pa sila makakilos dahil sa bantay na si Tisoy.
Kailangang maghintay sila ng magandang
tiyempo.

Ang problema’y naiinip na sila dahil hindi
pala antukin si Tisoy. Mahigit sa isang oras pa
ang lumipas bago namungay ang mga mata
nito.

Mayamaya'y nangalay din si Tisoy sa
pagkakatayo at naupo sa isang sulok.
Pagkuwa'y humikab. Sunud-sunod. Sandali
pa’t ipinikit na nito ang mga
nagkakamustahang mga mata at sa wakas ay
naidlip.

Eto ang pagkakataong hinihintay ng Bl
Gang. Marahan nilang inalis ang pasak sa
kanilang bibig at maingat na tumayo. Tahimik
na tinungo nila ang dako ng secret passage.

Nakakailang hakbang pa lang sila nang
biglang mapahinto si Kiko.

“O, bakit?” bulong na tanong ni Boging.

May itinuro si Kiko sa gawing kaliwa nila.
Sinundan nila ang daliri ni Kiko at nagulat sila
sa nakita: ang rebultong si Agginsood!

“Bakit nandito ‘yan?” kunot-noong tanong
ni Jo.

“lyan ang isa pang rebulto ni Agginsood na
inukit ni Lolo Andres,” sagot ni Gino nang may

mapansin pa siya. Nakapatong ang istatwa sa
isang skateboard!

“Kaya pala madali nilang naililipat ang
rebulto. At iyan din siguro ang lumikha ng
nakita nating marka ng gulong sa sahig!” hindi
mapigilang bulalas ni Kiko.

Ngunit sa biglang pagsasalita ni Kiko'y
nagising si Tisoy!

“Hoy! Saan kayo pupunta?” sigaw nito na
sinabayan ng pagtayo. Galit na galit ang
mukha. Lalo tuloy pumangit si Tisoy.

“Anong paki mo?” mataray na singhal ni Jo
kahit halos mapatalon ito sa gulat.

“Tatakbo tayo sa likod ni Agginsood, ha,”
palihim na bulong ni Gino sa mga kasama
bago balingan si Tisoy. “Tutulug-tulog ka kasi.
Humabol ka sa amin, lalaking mukhang sunog
na tipaklong!”

Humabol nga si Tisoy na halos umusok sa
galit dahil sa pang-iinis sa kanya.

Mabilis na pumuwesto ang apat nha
kabataan sa likod ng rebulto. Kahit hindi
sabihin ni Gino ang nasa isip ay nahulaan na
ito ng tatlo.

“Lagot kayo sa akin. Pipisatin ko kayo para
hindi na kayo makatakas pa!” parang baliw na
hiyaw ni Tisoy na palapit sa mga kabataan.

“lkaw ang kawawa dahil ikaw ang
mapipisat!” nakakalokong sagot ni Gino.
“One-two-three... Tulak! biglang sigaw ng

binatilyo.

Buong lakas na itinulak nila ang rebulto ni
Agginsood sa direksiyon ng parating na
humahangos na si Tisoy.

Halos lumuwa ang mga mata at lumabas
ang tonsil ni Tisoy sa pagkagitla nang makita
nito ang malaking rebulto na sumasalubong
sa kanya!

At hindi lang iyon. Nang banggain si Tisoy
ay natangay pa kamo ito ni Agginsood!
Parang malaking butiking nakayakap ito sa
rebulto habang magkasama silang mabilis na
umaandar!!

Sa kamalasan, may nasagasaan ang
skateboard na kinalalagyan ni Agginsood na
Isang pirasong tabla na galing sa nasirang
hagdan. At nagsimulang mabuwal ang
rebulto!

“Aaaahhhh!!l” lawit ang dilang sigaw ni
Tisoy habang nakakapit-tuko pa rin sa
natutumbang rebulto. Kasama kasi siyang
mabubuwal at madadaganan pa ni
Agginsood!!

Kasabay ng malakas na kalabog ay
lumipad ang makapal na alikabok nang
tuluyang matumba ang rebulto. At nang
umaliwalas ang paligid...

“T-Tulungan n-n'yo k-ko!” hirap na hirap na
sabi ni Tisoy.

Nakahilata ang lalaki sa sahig habang

nakadapang nakadagan sa ibabaw niya si
Agginsood! Pilit na itinutulak pataas ng mga
patpating braso nito ang mabigat na rebulto.

Pero hindi kaya ng payatot na si Tisoy ang
bigat ng istatwa. Unti-unti siyang nanghihina.
At unti-unti ring dumidikit ang malaking mukha
ng rebulto sa mukha ni Tisoy! Na kung hindi
ito mapipigilan, mag-li-lips-to-lips sila ni
Agginsood!!

“T-Tulungan n'yo sabi ‘ko e!” galit nang
utos ni Tisoy. “P-pag nakawala ako rito, lagot
kayo sa ak--- hmpphhh!!!” at tuluyang naputol
ang sinasabi ni Tisoy dahil mariin nang
lumapat at naghinang ang mga matitigas na
labi ni Agginsood at ang maitim na labi ng
pusherl!!

“Naku, ha! Bawal sa akin ang ganyang
eksena. Bata pa ‘ko!” natatawang sabi ni Jo
habang kunwari’y nagtatakip ng mga mata.

“Ay, hindi pala macho ‘tong kakambal ni
Agginsood!” malanding sambot ni Boging.
“Ang sama pa ng taste! Tostadong tipaklong!”

“Let’s go, let’s go! Baka bumalik na ‘yung
iIba,” paalala ni Gino sa mga kasama.
Kapagkuwa'y isa-isa na silang umakyat
palabas sa secret passage.

Saka lamang nakahinga nang maluwag
ang grupo nang makalabas ng silong.

“Muntik na tayo do’n a!” buntung-hininga ni
Boging.

“Oo nga. Akala ko'y katapusan na ng
beauty ko! May plano pa naman akong sumali
sa Bb. Pilipinas,” sabi ni Jo.

Sa ginawang matagumpay na pagtakas,
nakuha nang magbiro ng mga kabataan.

Habang nagbibiruan at nagbibidahan ay
patuloy pa rin sa pagtakbo ang apat na bata
palayo sa bahay nang bulabugin sila ng isang
nakakatulig na sigaw.

“Ang mga bata, nakawala!!!”

Namataan sila ng apat na lalaking
parating. Nagmula iyon sa pampang.

Hindi pa pala ligtas sa panganib ang Bl
Gang!

“Nanangkopoo! Nakita nila tayo!” hiyaw ni
Boging.

“Habulin n’yo silaaa!” sigaw ni bossing.

Kabanata 19
HABULAN SA PERYA

ALAS KUWATRO nang madaling araw ay
parang mga aso’'t pusang naghahabulan sa
kalye ang Praning Boys at ang apat na
kabataang bumubuo sa B1 Gang.

Habulan time!

Mabilis na nakasunod ang apat na lalaki
sa mga kabataan. Nakalabas na sila sa
tarangkahan at ngayo'y papaakyat sa tulay.

“Bilisan n'yo!” sigaw ni Gino kina Kiko,
Boging at Jo.

Sabihin nang babae at bulinggit si Jo, pero
mabilis itong tatakbo. llang distansiya lang
ang layo nito mula sa likuran ni Gino.

“Bumalik kayo rito, hoy!” sigaw ng pinuno
ng Praning Boys.

“Ano kami, bale? Babalik sa inyo!” hiyaw ni
Jo. At nagawa pa nitong bumelat sa limang
lalaking humahabol.

Ang habulan nila’y dumako sa peryahan.
Doon lumusot ang apat na bata. At dabhil
bisperas ng piyesta, makapal ang taong
naroon. Nagkahiwa-hiwalay tuloy ng landas
ang apat.

Takbo rito, takbo roon. Kaya nabulabog
ang mga tao sa perya. Nabubunggo nila.
Nababalya. Nasasaktan. Ang iba’y

nagtatakang nakatingin sa kanila. Ang iba’'y
galit na galit.

Hinahabol si Gino ng pinuno ng Praning
Boys. Paikut-ikot sila sa Carousel. Hindi sila
nagpapang-abot. Para silang nagpapatintero
na hindi magkahulihan.

“Sasakalin kita kapag inabutan Kkita!”
mapaklang sabi ng lalaki na nanggigigil kay
Gino.

“Gawin mo, huwag mong sabihin!” hamon
ni Gino. At doo’y binirahan niya ng takbo
patungo sa gawi ng octopus.

Si Jo naman ay hinahabol ni duling. Tuluy-
tuloy na tumakbo si taray papasok sa booth ni
Dyesebel, ang babaing isda. Nagulo ang
maraming tao sa loob.

“EEEEE!" malakas na sigaw ng mga
babaing naroon.

At nagtakbuhan ang mga nanonood
palabas ng booth. Tatlo na lamang ang
naiwan. Ang naghahabulang sina Jo at
Duling. Isama na rin natin si Dyesebel na
nasa artificial pool. Galit na nakatingin sa
kanila ang babaing isda.

“Kayong dalawa, anong ginagawa n'yo
rito?” sita sa kanila ng sirena.

Sinagot ni Jo ang tanong ng babaing isda.
“Pasensiya na, Dyesebel. Eto kasing si
duling... hinahabol ako!”

Paikut-ikot ang dalawa sa loob.

“Ibibitin  kita nang patiwarik pag nahuli
kita!”

“Kung kaya mo!” pang-aasar ni Jo.

Maliksing tinalon ni Jo ang isang kahoy na
nakausli sa itaas ng kisame sa itaas ng
artificial pool. Naglambitin ito.

Pilit siyang inaabot ni duling. Ang paa ng
lalaki’'y nakatuntong sa gilid ng artificial pool
nang mawalan ito ng panimbang.

Naku! Nahulog si duling sa tubig. Paharap
na lumagpak sa kinaroroonan ni Dyesebel.
Talsikan ang tubig.

“Wow! Ang kinis! Ang puti!” Lalong
naduling ang loko nang mapasubsob ang
mukha nito sa dibdib ng sirena.

“Bastos!” Nagalit ang babaing isda. At
nagpakawala ng magkakamag-anak na
sampal sa mukha ni Duling.

“‘Aray! Aray!l Aray!!l”

Bumunghalit nang tawa si Jo.

Sa galit ng sirena, naging tao ito. Hindi
kababalaghan ang nangyari. Ganito iyon...
tinanggal ni Dyesebel ang nakasuklob sa
kanyang mga hita. Ang pekeng buntot ng isda
na yari sa goma na tulad ng ginagamit sa
pelikula. Pagkuwa’y tumayo na ito at naglakad
nang naka-two piece bathing suit.

“Mga buwiset! Sinira n’'yo ang palabas ko!”
nanggagalaiting singhal ni Dyesebel bago ito
tuluyang lumabas ng booth.

Napatanga sina Jo at Duling.

“Ngiii! Hindi pala totoong sirena ang loka!
Peke lang pala!” dismayang sabi ni Jo.

Pagkuwa'y mabilis na tumalon si taray
mula sa pinaglalambitinan. Muling tumakbo.
At lumabas ng booth. Umahon naman sa
tubig si duling. Basang-basang humabol kay
Jo.

“Habol, pogi!” sigaw ni taray.

Nagngitngit si duling. Lalo tuloy nagsiksik
sa sulok ng kanyang mata ang mga eyeball
nito.

Samantala, napadpad ang mga paa ni
Boging sa booth ng lalaking kumakain ng
apoy.

“H-Hindi mo ‘ko maaabutan!” sabi ni
Boging sa humahabol sa kanya habang
paikut-ikot sila sa lalaking nagbubuga ng
apoy.

Nang biglang talunin siya nito.

“Nanangkopo!” sigaw ni taba na mabilis na
lumusot sa pagitan ng nakabukakang hita ng
lalaking kumakain ng apoy.

“BWAAHHH!" gulat na napabuga ang
lalaki.

Tumama sa mukha ng humahabol kay
taba ang apoy na bumuga. Sunog ang kilay at
pilik-mata nito! Tuwang-tuwa si Boging. Kinilig
sa tawa. Pagkuwa’y humirit ng takbo.

“Sige, habol pa!” hamon niya.

Nanggagalaiti sa galit na sumunod kay
Boging ang lalaking nangingitim ang mukha.
Dabhil sa inis at pagmamadali’y hindi napansin
nito na ang kanyang nilalakaran ay mga
nakalatag na nagbabagang uling!

Mainit... Masakit...

“AAAAaaa!” sigaw ng lalaking nagpatalun-
talon sa lupa.

Dumako naman tayo sa eksenang
nagaganap kay Kiko. Hinahabol siya ng
pinakapayat sa grupo ng Praning Boys. Sa
bandang likuran sila ng perya napunta.

“Ayos! Malapit na akong manalo!” sabi ng
matabang binatilyo habang tinititigan ang
hawak na mga baraha.

“Aba’t susuwertehin na rin yata si Itoy, 0.”

“Pagbigyan si loko. Palagi namang talo
‘yan.” Tawanan ang sumunod na narinig.

Nandito pala si Itoy! At nakikipagpekwa pa
rin sa loob ng perya. Tuwang-tuwa pa si Itoy
dahil sa wakas ay maganda ang mga
barahang napunta sa kanya. Paano’y kanina
pa ito laging dehado.

Ngunit saglit lang ang kanilang katuwaan
dahil binulabog sila ni Kiko at ng lalaking
humahabol dito. Doon magulong naghabulan
ang dalawa sa ibabaw ng pinagdikit-dikit na
mga mesa.

Paglagpas ng dalawa, nagkalat ang mga
baraha sa lupa! Inis na inis ang mga lalaki.

Pero si Itoy, galit na galit. Naglulupasay sa
lupa. Parang paslit na nagdadabog.

“Ngayon lang akong makakapekwa
pumalpak pa!” inis na sabi nito na hindi man
lang nakilala si Kiko sa kaguluhang nangyari.

SA KABILANG DAKO, pumarada ang
kararating na kotse sa harap ng Ilumang
bahay. Kasalukuyan nakatayo sa nakabukas
na tarangkahan si Lolo Ambo na galing sa
lamayan. Nasa mukha nito ang pagtataka.

Unang lumabas ng kotse si Mang Mike.
Sumunod si Aling Linda. Alam nilang araw ng
kapistahan ngayon kaya sadyang inagahan
ng mag-asawa ang pagpunta sa Sta. Cruz.
Umiiwas sila sa mabigat na trapiko.

“Bakit ho bukas na bukas ang
tarangkahan, Ka Ambo?” tanong ni Mang
Mike sa matanda.

“Yun nga ang pinagtataka ko. Aba'y
sarado iyan nang ako'y umalis kanina. Baka
naman lumabas ang mga bata...?”

“Saan sila pupunta sa ganitong oras?” ani
Aling Linda.

Kapagkuwa'y sabay-sabay silang
pumasok sa bahay. Pumanhik sa itaas si
Mang Mike. Binisita ang mga silid na
kinalalagyan ng mga bata. Wala siyang nakita
ni isa.

“Wala sila sa kanilang silid,” sabi ni Mang
Mike nang makabalik ito sa salas kung saan
nakaupo si Aling Linda.

Mayamaya'y narinig nila ang tinig ni Lolo
Ambo na nagtatawag. “Halikayo rito! May
nakapasok sa silong!”

Mabilis na tinungo ng mga ito ang likod ng
hagdanan kung saan naroon ang pintuan
pababa sa basement.

“‘B-Baka nariyan ang mga bata, Mike,”
nag-aalalang sabi ni Aling Linda na nakasilip
sa ilalim.

Bababain na sana nila ang basement,
kaso’y namataan nila ang hagdanang warak.

“Pahiram ho ng gasera, Ka Ambo, at ng
lubid,” wika ni Mang Mike.

“Walang lubid dito, e. Ano bang gagawin
mo?”

“Bababain ko ho ang silong.”

Nag-isip sandali ang matanda. Saglit pa'y
nagliwanag ang mukha nito. “Alam ko na!”
sabi nito na kasunod ng paglabas ng bahay.

“Etong hose. Puwede ba ‘to?” alok ng
matanda nang muling nagbalik sa loob.

“Oho, Ka Ambo,” masayang sagot ni Mang
Mike. “Ayos na ayos ‘yan!”

Itinali ni Mang Mike ang kabilang dulo ng
water hose sa isang haligi at iniladlad naman
ang kabuuan nito sa ibaba ng basement.

“Bababain ko ang ilalim. Baka na-trap ang

mga bata sa ibaba,” paliwanag nito sa
asawang babae.

“Mag-iingat ka, sweetheart!” nag-aalalang
pabaon ni Aling Linda kasunod ng halik sa
pisngi ng lalaki.

Sa pagkasabing iyon, kumapit na si Mang
Mike sa hose. Unti-unting lumambitin pailalim
sa madilim na basement. Pagdating sa
pinakadulo, marahan itong Ilumapag sa
semento.

Kumapit sa kanyang katawan ang mga
agiw na nagsabit-sabit sa paligid. Inangat ni
Mang Mike ang hawak na gasera upang mas
malawak ang maabot ng liwanag. At
tumambad sa kanyang paningin ang tatlong
malalaking kahon na halatang bago pa
lamang.

Tinanggal ni Mang Mike ang tape sa
ibabaw ng isang kahon. Binuksan. Binulatlat
ang mga nakalagay do’'n. Upang pagkatapos
ay rumehistro ang labis na pagkagulat sa
kanyang mukha.

“Droga ‘to a!” bulalas ng dating hepe ng
pulisya sa kanyang sarili.

Kinabahan si Mang Mike nang unti-unting
mabuo sa kanyang isipan ang malamang na
dahilan ng mga ‘kababalaghan’ sa bahay na
bato!

Napasabak ang mga bata sa mga drug
pushers!

Saglit pa at ang kabang nararamdaman ng
lalaki ay napalitan ng pagkapoot. Humanda
sila sa akin kapag may masamang nangyari
sa mga bata...

At nagsimula siyang magtawag.

“Gino! Jo!”

Walang sumasagot. Katahimikan.

“Kiko! Boging!”

Biglang natigil sa paglalakad ang lalaki
nang makarinig ito ng mahinang ungol. Sa
tantiya niya, nagmumula ito sa isang lalaking
hirap na hirap.

“Gino! Ikaw ba ‘yan?”

Mas malakas na ungol ang sumagot sa
tanong ni Mang Mike. Laking gulat nito nang
makita ang isang payat at kalbong lalaki na
kinukubabawan ng malaking rebulto.

Inangat ni Mang Mike ang rebulto at saka
mabilis na pinitsarahan ang lalaki bago ito
makakilos.

“Magsalita ka! Nasaan ang mga bata!!!”
parang matapang na tigreng angil ni Mang
Mike kay Tisoy.

Kabanata 20
SA TUKTOK NG KAWAYAN

NAGYAYABANG ang mataas na sikat ng
araw sa himpapawid. Nagpapahayag na:
Umaga na! Unti-unting itinataboy ng liwanag
nito ang bakas ng gabing dumaan. At
naniniyak na araw ngayon ng piyesta ng Sta.
Cruz, Laguna. lka-apat ng Hunyo.

Patuloy pa rin ang umaatikabong habulan
sa pagitan ng B1 Gang at ng Praning Boys.

Pare-pareho na silang nakalabas sa
perya. Sa katatakbo ay nagkita sina Gino, Jo
at Kiko.

“Si Boging?” tanong ni Gino sa dalawa.

“‘Ewan, Kuya,” sagot ni Jo nang bigla
niyang makita si Duling. Palinga-linga ito.
Tiyak na hinahanap siya.

Mamaya lang ay dumating na rin ang
humahabol kay Gino, si Bossing! Nakita nito si
Duling. Nagtulong ang mga ito sa
paghahanap sa kanila.

Samantala ay may parating na mga
musiko sa kanilang dako. Tumutugtog ng
pampagising sa mga  tao. Wari'y
nagsasabing... “Mga kababayan, gising!
Fiesta na!”

Sa likuran ng musiko ay kasunod ang
Isang grupo ng ati-atihan. “Hala bira! Hala

biral” sigaw ng mga animoy negrong
binatilyo. Pinahiran ng uling ang kanilang mga
balat. May tig-iisang hawak ng sibat. Malakas
ang padyak ng mga paa sa kalye.

Nagkatinginan ang tatlo. Nagka-ideya.

“Hala bira!” sigaw nina Gino, Kiko at Jo.
Nakisali sila sa ati-atihan! Pumasok sa
kalagitnaan ng mga nagsasayaw upang
mailigaw ang mga lalaking humahabol.

Si Boging naman ay nakaupo pala sa likod
ng kariton ng nagtitinda ng inihaw na pusit. At
may hawak nang isang tughog na pusit. Doon
ito nagtago para abutin man daw ng
tanghalian ay hindi siya gugutumin dahil may
makakain siya.

Sa dakong likuran naman niya ay
nakatayo ang isang mahaba at matabang
kawayan. lyon ang gagamitin sa palosebo
pero wala pang mantikang nakapahid dito.

Nginunguya-nguya ni taba ang masarap
na inihaw na pusit nang bigla siyang
matigilan. Sa kanyang paglingon sa dakong
kaliwa’'y nakita niya ang humahabol sa kanya.
At nakita rin siya nito!

Tumayo si taba at patakbo na siya sa
kabilang direksiyon nang makita niya ang isa
pang kasapi ng Praning Boys. At sa reaksiyon
ng mukha niyon ay tiyak na nakita rin siya!

Nataranta si Boging! Mako-corner siya! Isa
lang ang kanyang pag-asa: ang palosebo!

Wala na siyang magagawa kundi ang
umakyat sa kawayan! Ngunit bago umakyat,
kinagat muna nito ang hawak na inihaw na
pusit. Sayang daw e!

Nang makarating siya sa kalagitnaan ay
nagpasimulang umuga ang kawayan!

Nataranta si Boging. At para mapatigil ang
galaw ng kawayan ay naisip hiyang
magbawas ng timbang.

Mahigpit na iniyapos ni Boging ang
kaliwang braso sa kawayan habang dinudukot
ng kanang kamay ang mga bulsa. Anuman
ang mahagilap ay ipinupukol niya sa
dalawang nag-aabang sa ibaba!

“Aray!” sigaw ng isa nang tamaan ng
lumang dalawang piso sa mukha. Hawak-
hawak nito ang makinis na noo.

“Ang mata ko!” masakit na hiyaw naman
ng kasama nito nang mapuwing ng mga durog
na piraso ng sitsaron.

Tuwang-tuwa si Boging! Kaya lang,
nangyari ang hindi inaasahan ni taba. Biglang
umihip ang hangin!

“Nanangkopo!” hindi napigilang sigaw ni
Boging nang malakas na umindayog ang
kawayan.

Sa ginawang pagsigaw, nahulog mula sa
bibig niya ang pusit. Ewan ba pero parang
reflex action na lang ang ginawa ni Boging na
paghabol ng kamay sa nahuhulog na pagkain.

Ayun! Sa biglang pagkilos, lalo tuloy
yumukod at lumagutok ang kawayan! Wari'y
mababali dahil sa bigat ni taba!

“Yari ka na, taba! Siguradong
matatabasan ‘yang makakapal mong bilbil!”
sabi ng isa na may bukol na sa noo.

Inabatan nga ng dalawang gunggong ang
pagbagsak ni Boging na hanggang sa
kasalukuyan ay mabhigpit na nakayakap pa rin
sa gumegewang na kawayan.

Tuwing dudulas pababa si taba ay
nagpupumilit itong umisod paitaas. Ga-mais
na ang butil ng pawis ni Boging. Kasi hama’y
tuwing gagalaw siya ay para siyang nasa
pendulum ng isang higanteng relo. Nandoong
yumukod ang kawayan pakaliwa, tapos ay
pakanan. At sa tuwing yuyukod ito’y parang
nagpuputukang lumalangitngit ang bawat
himaymay ng kawayan.

At  kapag nakikita niyang parang
naglalaway na mga buwaya ang dalawang
gunggong sa ibaba’'t naghihintay sa kanyang
pagbagsak ay lalo siyang ninenerbiyos.

“Diyos ko po... promise... ‘wag lang ho
akong mahuli nitong mga kumag na ito...
ipinangangako ko sa Inyo.... kakain po ako
nang marami pero magtitira na po ako sa
kapwa ko kahit na kaunti---"

Krrrrrrrk! Umalingawngaw ang
nakakagitlang tunog ng mababaling kawayan.

“Yari ka ngayon sa amin, tabatsingtsing!
Tapos na ang maliligayang araw ng mga
bulate sa tiyan mo!” Nagtatawang wika ng
mga kumag na humanda sa pagbagsak ni
Boging.

Nang mula sa kung saan, napuno ang ere
ng huni ng sirena ng pulis. Malakas...
Papalapit sa kinaroroonan nila.

Mula sa itaas ng kawayan ay nakita ni
Boging ang kotse nina Gino na kasunod ang
Isang police car.

“S-Si Mang Mike!"” masayang bulalas ni
Boging na napadighay pa sa tuwa.

Kabanata 21
WALA NA ANG MULTO

“WALA NA ang mga multo sa bahay na
bato!” bulalas ni Gino habang nakatanaw sa
papalayong mobile ng pulis na kinalululanan
ng Praning Boys.

Tapos na nga ang maliligayang araw ng
Praning Boys. At nagsimula ang wakas nila sa
pagkakatuklas ni Mang Mike ng mga drugs sa
silong ng lumang bahay.

Agad na dinala ni Mang Mike sa presinto
si Tisoy. Tamang-tama namang naroon pa Si
‘Dyesebel’. Galit na nagrereklamo ito sa
panggugulong ginawa sa kanyang palabas sa
perya. Nang makita nito si Tisoy ay agad na
nagtatalak ang babaing isda.

“Yan! Ganyang-ganyan ang hitsura ng
humahabol sa dalagitang may makakapal na
kilay! Tiyak kong kasama ‘yan sa mga sumira
sa hanap-buhay ko!” sigaw nitong nakaturo
mismo kay Tisoy.

Agad na nahulaan ni Mang Mike na si Jo
ang dalagitang sinasabi ng babae. At dahil
kilalang dating opisyal ng pulisya ay madali
niyang napaniwala at nayaya ang mga pulis
sa presinto ha magtungo sa peryahan.

Mga drug pushers nga ang Praning Boys.
At ang basement ng lumang bahay ang

naging hideout nila't imbakan ng drugs na
kanilang kinakalakal.

Porke't hindi  na  binubuksan  at
ginagalawan ang basement kaya malayang
nagamit iyon ng limang lalaki. Ang lihim na
lagusan ang daan nila palabas at papasok sa
silong nang walang nakakakita sa kanila.

At para manatiling pugad nila iyon ng
kasamaan, tinatakot nila sina Lolo Ambo at
Itoy. Kaso'y kahit natatakot ang mag-lolo,
binabale-wala na lang nila. At ngayong nabili
na nina Don Manuel at Donya Concha ang
lumang bahay, kasama na rin sila sa tatakutin.

Ang totoo, matagal nang pinaghahanap ng
may kapangyarihan ang grupong iyon. Hindi
nga lang mahuli.

Paano’y hindi nila matunton ang hideout
ng mga ito. Malas ng Praning Boys. Dahil ang
B1 Gang lang pala ang makakabuking sa
kanila. Oo nga't mapanganib ang limang
lalaki. Pero matinik naman ang apat na bata.

MASAGANANG TANGHALIAN ang ipinahan-
da ng mag-asawa kay Lolo Ambo para sa
mga bisita.

Masayang-masaya rin ang matanda dabhil
siya pa rin ang magiging katiwala sa bahay na
bato. Habang abalang nagluluto, dumating si
Itoy. Pasipul-sipol pa si mokong.

“Lolo, wala ba kayong pasalubong sa akin
mula sa Siniloan? Ginugutom na ko e!”
nakangising bungad nito na walang kamalay-
malay sa mga nangyari.

“Pasalubong? Meron. Makakalimutan ko
ba naman ang kaisa-isa kong apo. Eto o!”
Isang pinung-pinong pingot sa tainga ang
pinasalubong ni Lolo Ambo kay Itoy.

“Kanina pa ‘ko naghihirap dito. Saan ka na
naman galing na bata ka! Hala, tulungan mo
ko't kailangang maging espesyal ang unang
handaan nina Don Manuel dito sa bahay!”

Saglit pa't nagulat nga ang lahat nang
pumasok sila sa komedor para mananghalian.

Punung-puno ng masasarap na “-do” ang
mesa. Gaya ng embutido, hamonado,
adobado, at menudo.

“Ang daming pagkain!” sambit ni Boging.

“Talagang inihanda namin iyan para sa
pagdiriwang ng pista, and at the same time
para sa inyong lahat. Dahil kayo ang
nakalutas sa hiwaga dito sa bahay na bato!”
nakangiting pahayag ni Don Manuel.

Pinatutungkol iyon sa Bl Gang.
Palakpakan ang lahat. Malakas. Kapagkuwa'y
sinimulan na nilang kumain.

Sapak talaga ang sarap ng mga niluto ni
Lolo Ambo. Sina Boging at Itoy ay
nandudumilat sa mga nakahain. Pinuno ng
sari-saring pagkain ang kanilang pinggan.

Si Boging ang pinansin ni Kiko. “Hindi ka
kaya maimpatso, Bogs?”

“Kulang pa nga ito, e. Babalik pa kami
mamaya ni Itoy,” tugon ni Boging. Namumutok
na ang pisngi sa pagnguya.

“Hindi ba, Itoy?” paniniyak ni Boging sa
kapatid sa katawan. Tumango naman si ltoy.

Si Jo ay katabi ni Lolo Ambo. Humihingi ng
paumanhin. “Sorry po kung napagbintangan
namin kayo ni Itoy, Lolo.”

“Naku, kalimutan mo na iyon, iha. Ang
mahalaga’y natunton ninyo ang katotohanan,”
nakangiting sabi ng matanda.

“Salamat po,” sagot ni Jo nang may
maalala ito. “Yun nga palang larawan ni
Agginsood na dinala namin sa Paete, isasauli
ko ho mamaya sa inyo.”

“Kung gusto mo e sa iyo na iyon, Jo. Para
maalala naman ninyo kami dito,” wika pa ni
Lolo Ambo.

“Talaga ho? Opo, thank you po. Wala pa
nga ho pala kaming souvenir sa kasong ito,”
masayang sabi ni Jo na iniisip na kung saan
ipupuwesto ang larawan ng rebulto sa unti-
unti nang napupunong souvenir cabinet ng
mga hiwagang nalutas ng B1 GANG.

WAKAS

Bl GANG:

BE ONE WITH NATURE!

Bago n'yo basahin ito, magbigay muna
kayo ng tatlong mahalagang bagay sa inyong
tahanan.

Marami siguro sa inyo ang nagsabi ng:
telebisyon, telepono, video player o kaya'y
karaoke. Pero tiyak kaming iilan lang ang
nagbanggit ng... tubig!

Tubig. Binabale-wala natin ito dabhil
mayaman ang ating bansa sa tubig. Kadalasan
ay binabaha pa nga tayo, ‘di ba?.

Pero alam ba ninyong may hangganan ang
supply ng tubig na tabang sa mundo? At alam
ba rin ninyong walang ‘bagong’ tubig? Lahat
ng tubig natin ngayon ay siya ring tubig noon!
Paikut-ikot lang ito sa tinatawag nating “water
cycle.”

Ngunit habang dumarami ang tao sa
mundo ay lalong nagiging mahalaga ang tubig.

Eto ang ilan pang kaalaman ukol sa tubig:
¥ ng iyong timbang ay tubig.

Kailangan ng bawat tao na uminom ng
dalawa’t kalahating litro ng tubig sa isang
araw upang maging malusog.

Kakaunting bahagi lamang ng tubig sa

mundo ang tabang at 7/10 pa ng tubig na
ito ay yelo sa Antartica.

Paano makakatipid ng tubig? Eto ang
maaari ninyong gawin:

Isara ang gripo habang nagsisipilyo. Alam
ba ninyong 3-5 gallon na tubig ang iyong
naaaksaya bawat minuto sa ganitong
paraan?

Gumamit ng palanggana kapag
naghuhugas ng plato. Makakatipid ka
hanggang 25 gallons ng tubig sa bawat
paghuhugas kung ganito ang iyong
gagawin.

Kapag naghuhugas kayo ng kotse, gumamit
ng timba. Sa ganitong paraan ay aabot
lamang sa 15 gallon na tubig ang inyong
magagamit. Kung gagamit kayo ng hose,
alam ba ninyong maaaring umabot sa 150
gallons ng tubig ang iyong masasayang?

Mahalaga ang tubig. Huwag na nating
hintaying mawala ito bago pa natin ito gamitin
nang wasto.

KUMPLETO NA BA
ANG KOLEKSIYON N’YO NG

Bl GANG MYSTERIES eBOOKS
?

Punta lang kayo sa website namin
para sa kumpletong listahan:

www .kabayancentral.com/ blgang/index.html



